
Саугъалау

Хурметли жамауат!
Сиз ана тилигизни сюе эсегиз;
– сиз ёз халкъыгъызны адамы бол-

гъаныгъызны дайым сезгенлей турур-
гъа кюсей эсегиз;

– сиз малкъарлыланы тарыхларыны, 
маданият хазналарыны, тёрелерини 
эмда адетлерини, аланы бюгюннгю 

жашауларыны, жетишимлерини эм 
къайгъыларыны юсюнден толу хапар-
ла билирге итине эсегиз.

– «ЗАМАН» ГАЗЕТГЕ  ЖАЗЫЛЫГЪЫЗ. 
Aны бетлеринде сиз кёп сейирлик 

затла табарыкъсыз, ол хар юйюрге да 
керек болгъанына тюшюнюрюксюз. 

Эсигизге салайыкъ, 2024 жылны 

экинчи жарымыны 6 айына газетге 
жазылыу Россейни почта бёлюмле-
ринде бардырылады. Аны багъасы 
897 сом бла 96 капекди.

Жазылыу-2024

«ЗАМАННЫ» –  хар таулу юйюрге!

БИЗНИ ИНДЕКСИБИЗ – П 5893

- Къурман Сейитович, 
къысха ушакъда Элбрус 
районну болумуну, айныу 
онгларыны юслеринден 
толу айталлыкъ болмаз-
быз. Районну жашаууну, 
тамамланнган жумушланы 
юслеринден тынгылы ста-
тья газетде энтта басма-
ланырыкъды. Бу жолгъу  
ушагъыбызны уа былтырны 
къысха эсеплеринден баш-
ларгъа сюеме.

- Озгъан жыл районда кёп 
жумуш этилгенди. Билим 
бериу, маданият, саулукъ 
сакълау, спорт, жол, жа-
шау журт-коммунал мюлк, 
суу, жылытыу – къысхасы, 
жангыртыу жумушла тол-
турулмагъан бир бёлюм да 
жокъду.

Билим бериуню юсюнден 
айтханда, былтыр тёрт школ-
ну тынгылы жангыртханбыз 
– Быллымда, Тырныауузда, 
Нейтринода бла Элбрусда. 
Быйыл а сабий садланы та-
пландырыр муратыбыз бар-
ды. Сёз ючюн, Элбрусда 
аллай учрежденияда къыш 
адамла къыйналып тура эди-
ле да, котельня салыннганды. 
Энди уа аны тынгылы жан-
гыртыргъа деп турабыз.

Тамамланыллыкъ жумуш-
ладан бири Тырныауузну суу 
эм жылыу бла жалчытыуду. 
Аны себепли школланы, са-

бий садланы кеслеринде 
котельняла салабыз – са-
бийле сууукъдан къыйнал-
май, устазла да жунчумай 
ишлерча. Эки жыл бла жа-
рымны ичинде 17 котельня 
орнатылгъанды, жангыз бир 
школдан къалгъанла барысы 
да кеслери жылытыладыла. 

Терс-Къолну  школу бир 
заманда да болмагъанды.  
Мекямны келишдирип, са-
бийлени алай окъутургъа 

кюрешгендиле. Быйыл а 
КъМР-ни Башчысыны буй-
ругъу бла анда школну къу-
рулушу  башланнганды. Аны 
спортзалы, ашханасы, ак-
товый залы боллукъдула, 
класслары уллу, жарыкъ 
этилликдиле. Бюгюнлюкде 
элде жюз окъуучу барды, 
жангы школда уа 150 жашха 
бла къызгъа жер боллукъду. 
Ол уллу, артыкъда керекли 
жумушладан бириди. 

Маданиятха да энчи магъ-
ана бериледи. Районну 
Къулийланы Къайсын атлы 
Маданият юйю жангыртыл-
гъанды. Ол бир да болмагъ-
анча омакъ этилгенди. Ол 
Эл мюлк министерствону 
«Эллени тынгылы айнытыу»  
федерал программасыны 
чеклеринде тапландырыл-
гъанды. 

Тегенеклиде суу ётдюрген-
биз. Бу жумушлагъа 10 милли-
он сом берилгенди сагъыныл-
гъан программадан. Элбрус-
да уа шёндюгю спорткомплекс 
эмда маданият юй ишлетиле 
турадыла. Аланы быйылны 
ючюнчю кварталында битди-
рирге белгиленеди. Спорт-
комплексге – 65 миллион сом, 
Маданият юйге уа 25 миллион 
сом берилгенди.  

2024-2025 жыллагъа ба-
шында айтылгъан програм-
мадан республикагъа 404 
миллион сом бёлюннгенди. 
Аны барысын да Элбрус рай-
оннга ётдюрюрге оноу этил-
генди. Бу ахчагъа къырал-
да аты айтылгъан «Геолог» 
спорткомплексни тынгылы 
жангыртыргъа белгиленеди. 
Ол ишлетилген кезиуден бери 
анга бир чюй да урулгъан 
болмаз, жартылыкълары 
кёпдюле.  Аны келир жыл 
битдирир мурат барды.

Хурметли коллегаларым!
Сизни Жер-жерли самоуправленияны 

кюню бла жюрегимден къызыу алгъыш-
лайма.

Бюгюнлюкде жер-жерли самоуправ-
ленияны органларына уллу да, жууаплы 
да борч салынады. Инсанларыбызны 
жарсытхан харкюнлюк жумушланы 
тамамлау, экономиканы бла социал 
бёлюмню айныулары, адамларыбызны  
жашауларын ырахатлы этиу да ма аланы 
къыйматлы ишлеулерине кёре да болады.

Республикабызны жер-жерли само-
управление органлары саулукъ сакълауну 

бла билим бериуню ишлерин бютюн иги-
лендириу, социал, жол эмда коммунал 
инфраструктура не къадар тынгылы 
болурча этиу, шахарларыбызны бла эл-
лерибизни тапландырыу жаны бла магъ-
аналы проектлени бла программаланы 
жашауда бардырыугъа жылдан-жылгъа 
уллу къошумчулукъ эте барадыла.

Сизни энчи аскер операциягъа къа-
тышхан жерлешлерибизге бла аланы юй-
юрлерине хар жаны бла да эс тапдырыу 
ишигиз а айтып-айтмазча магъаналыды 
эмда уллу ыспасха тийишлиди.

Жамауатха хайырлы жумушну тындыр-

гъаныгъыз, ишигизге жууаплы кёзден 
къарагъаныгъыз ючюн жюрек ыразы-
лыгъымы билдирирге сюеме. Сизни 
тирилигигиз, башламчы хунеригиз, иш 
кёллюлюгюгюз да  бютюн бийик жети-
шимлеге жетдирликлерине,  туугъан 
Къабарты-Малкъарны бла Россейни 
жашаулары ырахатлы болур, ала жашнар 
ючюн салыннган борчланы толтурургъа 
себеплик этериклерине ишексизме.

Барыгъызгъа да кийик саулукъ, жети-
шимле тежейме! Бар игиликле да сизни 
болсунла!

«Халкъымы аллында жууаплыма, 
аны сокъурандырмазгъа кюреширикме»

21 апрель – Жер-жерли самоуправленияны кюню 

Россейде Жер-жерли самоуправленияны кюнюню ал-
лында Элбрус районну башчысыны къуллугъун толтургъан 
Сотталаны Сейитни жашы Къурман бла районну, Тырныа-
уузну жашауларыны, тамамланнган жумушланы юслерин-
ден да сёлешгенбиз. 

Къурман Сеитович ачыкъ ушакъда районну башчысыны 
къуллугъуну энчиликлерини юслеринден айтханды, Тырны-
ауузгъа «призрак» деп атагъанлагъа жууап да бергенди.

Къабарты-Малкъар 
Республиканы Башчысыны 

«1941-1945 жыллада Уллу Ата 
журт урушха къатышханлагъа 
эмда аны хатасындан сакъат 

болгъанлагъа, ёлген 
аскерчилени юй бийчелерине 

да жыл сайын этилген 
тёлеулени юсюнден» 

2013 жылны 26 апрелинде 
чыгъарылгъан 64-УГ номерли 

Указыны 1-чи пунктуна 
тюзетиу кийириуню юсюнден   

Къабарты-Малкъар 
Республиканы 

Башчысыны

У К А З Ы
1.Къабарты-Малкъар Республиканы 

Башчысыны «1941-1945 жыллада Уллу 
Ата журт урушха къатышханлагъа эмда 
аны хатасындан сакъат болгъанлагъа, 
ёлген аскерчилени юй бийчелерине да 
жыл сайын этилген тёлеулени юсюн-
ден» 2013 жылны 26 апрелинде чыгъ-
арылгъан 64-УГ номерли Указыны 1-чи 
пунктуна быллай тюзетиу кийирирге: 
«75 минг сом» деген сёзлени «100 минг 
сом» деген сёзле бла алышындырыр-
гъа.

2.Бу Указ анга къол салыннган кюнден 
башлап кючюне киреди.

Къабарты-Малкъар 
Республиканы Башчысы  К.КОКОВ.

Нальчик шахар, 
2024 жылны 12 апрели,  №26-УГ

Къабарты-Малкъар Республиканы  Башчысы К.В.Коковну 
Жер-жерли самоуправленияны кюню бла 

А Л ГЪ Ы Ш Л А УУ

Къыйынына – 
бийик багъа

Россей Федерацияны Президенти Вла-
димир Путинни 19 апрельде чыгъарыл-
гъан 278-чи номерли Указы бла  Чегем 
муниципал районну жер-жерли адми-
нистрациясыны башчысыны биринчи 
орунбасары ЖАНКИШИЛАНЫ Хасанны 
жашы Жагъафаргъа «Россей Федера-
цияны жер-жерли самоуправлениясыны 
сыйлы къуллукъчусу» деген сыйлы ат атал-
гъанды. Аллай даражагъа ол жер-жерли 
самоуправленияны айнытыугъа къыйын 
салгъаны эмда кёп жылланы бет жарыкъ-
лы ишлегени ючюн тийишли болгъанды. 

Себеплик

«Халкъымы аллында жууаплыма, 
аны сокъурандырмазгъа кюреширикме»

Элбрус районда шёндю тамамлана тургъан жумуш-
ланы бирге къошсакъ, аланы багъасы 4,1 миллиард 
сомдан асламды. Андан 2,4 миллиарды Тырныауузда 
канализация коллекторгъа бла сууну тазалаучу со-
оружениялагъа къоратыллыкъды. 1,2 миллиарды 
уа - Элбрусда канализация коллекторгъа. Элбрусда 
аллай ыз 1970 жылда ишлетилгенди.  Дагъыда ол 
тартылгъанда, 4-5 къонакъ юй болгъанды.   Шёндю 
уа ала, башха объектле, жашау журтла да кёпдюле. 
Аны себепли канализацияны жангыртыу бир да бол-
магъанча керекди. 

Тырныауузда ырхы тюшгенден бери канализация 
тынгылы ишлемегенди. Ахча жетмей, бу иш созу-
луп тургъанды. Болсада республиканы башчысыны 
къармашыуу бла «Шимал-Кавказ федерал округну 
айнытыуну планы» федерал программагъа тюшгенбиз.  

Элбрус районну узакъ болжалгъа айнытыуну планы 
хазырланнганды. Анга 60 чакълы объект киргенди. 
Программа 2025 жылдан башлап беш жылны ичинде 
толтуруллукъду. Анда белгиленнген жумушланы битеу 
багъасы   11 миллиард сомгъа жетеди. Къысхасы, рай-
он айныйды, алгъа барады. 

- Тырныауузну комбинаты ишлеп башлар деп, ыша-
ныулукъ уллуду. Бу проект не халдады?

- Анда мурдорундан башлап жангы производство 
къуралады – шёндюгю заманны излемлерине келиш-
ген завод.  

Аны горнорудный компания бардырады, инвестиция-
ланы ёлчеми 25 миллиард сомдан асламды. Былтыр 8 
октябрьде къурулуш ишле башланнгандыла. Завод ор-
наллыкъ жер белгиленипди,  анга жол ишлетилгенди, 
газ, ток тартылгъандыла. Шёндю уа алайда геологла 
тийишли излеу жумушла толтурадыла. 

- Районда гипсолитни чыгъарып башлау да магъ-
аналы ишледен бириди. 

- «Каббалкгипс» беш жылны ишлемей тургъанды. 
Алай, инвестор табылып, былтыр сентябрьде произ-
водство жангыртылгъанды. Бусагъатда тохтамай юч 
сменнге чыгъарылады продукция. Анда 220 адам иш 
тапханды, айлыкълары да игиди – 60 минг сомгъа 
жетеди. Завод хар кюнден 300-500 тонна продукция 
чыгъарады, анга сурам да уллуду.  

Былайда туризмни юсюнден да сагъыныргъа сюеме. 
«Кавказ.РФ» Элбрусну тийресин айнытыугъа уллу эс 
бурады. Канат жолла ишлетилгенлерин билесиз. Солуу 
кезиуде Элбрусда машинаны салыр жер болмай, адам-
ла къыйналгъандыла, энди уа энчи майдан барды. 
Базарда   тиширыула сатыу этип, юйюрлерин кечинди-
редиле. Ала да, сууукъда, иссиде сюелип, къыйналып 
тургъандыла.  Энди уа алайда жапма ишлетилгенди. 

- Кёп магъаналы жумушланы санагъансыз. Шахар-
гъа киргенибизде, жангыртылгъан Маданият юйню, 
жаяу жолчукълада плитка салына тургъанын, суу 
ызланы алышыу ишлени    кесибиз да кёргенбиз. 
Алай социал сетьледе «Тырныаууз – город призрак» 
деген роликлени къуруда кёргюзтгенлей турадыла. 
Аланы алдыргъанлагъа не айтырыкъ эдигиз?

- Игини кёрюрге сюймеген жаланда кемчиликлени 
излейди. Республиканы оноучулары, районну жамауа-
ты, къадалып, аллай бир ишни тындыргъан заманда, 
сагъыш да этмей, болмагъан затланы ат башындан 
айтсала, къыйын тиеди. Алай хар адам да бетине кёре 
этеди.

Жылны аягъына 14-15 объектни битдирип, хайырла-
ныргъа берликбиз. Биз бир адам бла да эришмейбиз, 
алай битеу салыннган муратланы тамамлап, Тыр-
ныауузгъа «призрак» деп атагъанла сокъуранырча 
этерикбиз.  

- Адам бир суугъа эки кере кирлик тюйюлдю, 
дегенди эрттегили закий. Алай сиз бу айтыуну буз-
гъаннга ушайсыз, районнга башчылыкъны къайтып 
экинчи кере этесиз – арасында бир ненча жыл озуп… 

- Мен анамдан, атамдан ёксюз къалгъанымда, гит-
чечик эдим. Къармашыргъа, ишлерге, мадар этерге 
керек болгъанды. Къуллукъда ишлерикме деген акъыл 

бир заманда да келмегенди. Алай эслеген болурла 
да, бир ишден башхасына кёче, республиканы Пра-
вительствосуна чакъыргъандыла. Ессентукиде сана-
торийге башчылыкъ этгенме, бир заманны ишсиз да 
тургъанма. 

 Биз миллет адамлабыз – элинден, жеринден, тукъ-
умдан айырылып, башха жерде орналып къалгъан 
тёребиз жокъду. Аны ючюн Казбек Валерьевич респу-
бликагъа артха чакъыргъанында, угъай деялмагъанма. 

Бу ишге ыразымыса, деп сорургъа боллукъса. Мен 
халкъны аллында жууаплыма, борчлума, аны сокъу-
рандырмазгъа керекме. Бюгюн бу къуллукъда иш-
лейме, алай тамбла уа къайда боллукъма, аны билген 
бир Аллахды. Къуллукъдан кетсем да, бир адамны да 
аллында уялмазча, сен терс этген эдинг деп, аллыма 
сюелмезча, къарындашыма, жууугъума, тукъумума 
мени ючюн айып салмазча   ишлерге борчлума.  

- Халкъда осал къылыкълы, хурметсиз къуллукъ-
чугъа «чиновник» деп   аталып къалгъанды. 

- Бизден иги, акъыллы адамла кёпдюле, алай бюгюн 
Аллах адамлагъа къуллукъ этерге буюргъан эсе, иши-
бизни толтурургъа борчлубуз.  Эллени башчыларына 
айтама аны, бек алгъа уа кесимден излейме.   

Хар адамны да сыйы, даражасы бардыла. Ол ал-
лынга келип, жарсыуун айта эсе, башха амаллары 
тауусулгъандыла. Стол артына олтуруп, узакъдан 
халкъгъа къарап турургъа жарамайды. Керек заманда 
жамауатны биргесине болсанг, ол заманда «чиновник» 
деп намысынгы тюшюрлюк тюйюлдюле. 

 -  Туризм айныгъан районну башчысы уа къайда 
солуйду?

- Солугъан деген неди? Адамны, ишден сора да, юй-
юнде эл бла бир жумушу. Ары-бери чыгъып солугъан 
тёрем жокъду. Санаторийде ишлеген кезиуюмде со-
луругъуму солугъан болурма.

- Сизни сёкгенлеге къалай къарайсыз?
- Жаланда аман айтыр, адамланы къозутур ючюн 

сёгюу – ол бирди.  Алай кемчиликни керти окъуна 
жюреги бла жарып ачыкълай эсе, андан сагъыш 
этерге керекди.    

Биз къууанчда-бушууда да халкъ бла биргебиз. 
Аллай кезиуледе ушакъла бардыра, адамла кёл-
лериндегин букъдурмай айтадыла. Кемчиликни 
кёргюзтселе уа, мен аны къалай эслемей къалдым 
деп, кесинге айып этесе. Бютюнда уа таматала оюм-
лудула, эсибизни керекли жумушлагъа бурадыла, 
сау болсунла.   

- Элбрус районну не ючюн сюесиз?
- Адам туугъан журтун, адамын, жерин, хауасын, 

тауларын сюймей къалай жашасын? Элбрус район 
мени жеримди, халкъы уа – жашауум.  

- Кесигизни насыплы адамгъа санаймысыз?
- Бюгюн эрттенликде ишге келе, радиода Газайла-

ны Алимни анасыны юсюнден жырына тынгылагъ-
анма. Ол кёлюме бек жетгенди. Мени ёге анам бир 
иги адам эди, жаннетли болсун. Ол ёге болгъанын 
ёсгюнчю билген да этмегенме. Жырдан сора уа, Ал-
лахутала бир затдан кем этсе, башхасын а толтуруп 
береди, деген сагъыш келгенди башыма. Аллахны 
ахшылыгъындан, юйюрюм, туудукъларым бардыла. 
Ма аладыла мени насыбым.

- Бизни ушагъыбыз Россейде Жер-жерли само-
управленияны кюнюнде чыгъады. Ишчи нёгерле-
ригизге, газетни окъуучуларына къаллай алгъыш 
этерик эдигиз?

- Къыралда сагъыш этилмей, тергелмей, тинтил-
мей бир оноу да кийирилмейди. Быллай байрам 
къуралгъаны уа жер-жерледе власть органланы 
даражаларын кётюргенди.  

 Быйыл Россейде Юйюрню жылы да белгиленеди.  
Хар адамгъа да, мен ангылагъаннга кёре, юйюнде 
тынчлыкъдан уллу насып жокъду. Бюгюн сабийиме 
не зат ашатайым деген жарсыу болмай, ырысхыла-
ры бла эркин жашарча Уллу Аллах онг берсин. Бек 
башы уа – къыралыбызгъа тынчлыкъ, мамырлыкъ 
тилейме, хар адамгъа да саулукъ тежейме.  

Ушакъны ТИКАЛАНЫ Фатима бардыргъанды. 

Тутхучлулукъ тапдырыллыкъды
Арт жыллада маданият махкемелерибизни 

тахникалы болумларын иги да тапландырыргъа 
къолдан келгенди. Ол алай республиканы мил-
лет проектлеге бла федерал программалагъа 
тири къатышханы ючюндю. 

Президентибиз Владимир Владимирович Путин хар 
заманда маданиятны магъаналылыгъын чертгенлей 
турады: «…- ол адамлагъа озгъан кезиуню бла бю-
гюнлюкню араларында байламлыкъланы ангыларгъа 
онг береди, аны келлик заманнга келишдирирге, кёп 
ёмюрлю деменгили Россейни бир маданият, тарых, 
билим бериу кенглигин сезерге да».

Сабийле эм жаш тёлю чыгъармачылыкъ жаны бла 
айныргъа онг тапхан район эм эл махкемелеге ол энчи 
магъаналыды. Жангыз да маданият юйледе клуб хал-
лы къуралыулагъа 52 минг чакълы бир сабий келеди, 
ол былтыргъы жылладан иги да кёбюрекди.  

2019 жылдан 2023 жылгъа дери «Маданият» миллет 
проектни, «Маданиятны айнытыу» эмда «Эл тийрелени 
комплекс халлы айнытыу» къырал программаланы 
чеклеринде Атажукинода, Эски Черекде, Огъары 
Чегемде, Къара-Сууда, Нартанда, Залукодесде эмда 
Аушигерде Маданият юйле ишленнгендиле, Нальчикде 
уа – Маданият айныуну арасы. Псычохда ДК, Тёбен 
Къуркъужинде Искусстволаны Мухамед Кипов атлы 
сабий школу, Къулийланы Къайсын атлы Малкъар 
къырал драма театр жангыртылгъандыла.

25 маданият юйге, 19 искусстволаны сабий школла-
рына, 15 муниципал китапханагъа, Гинжилени респу-
блика театрына, Жаш къараучуну театрына, Миллет 
музейге эм башхалагъа тынгылы ремонт этилгенди. 
Битеу да бирге 122 маданият объектге, ала дагъыда 
окъутуу оборудование, инструментле, стол-шинтик де-
генча эм башха юй керекле бла жалчытылыннгандыла. 

Быйыл Нальчикде Чыгъармачы жаш тёлюню къала-
сыны, Псыхурейде бла Элбрусда ДК-ланы къурулуш-
ларын ахырына жетдирирге, Малкада, Сармаковода 
эмда Октябрьскоеде ДК-ланы ремонтларын этерге 
тийишлиди.

Сёзсюз, махкемелени жалчытылыныулары бла ма-
даният ишчилеге себеплик этиу да магъаналыдыла. 
Былтырдан башлап чыгъармачылыкъ проектлеге 
грантла кётюрюлгендиле, маданиятны бла санатны 
айырмалы ишчилерине, жаш эм фахмулу авторлагъа 
бла жырчылагъа къырал стипендияны ёлчеми эки 
кереге кёбейтилгенди.

- Ол затлада тохтап къаллыкъ тюйюлбюз, маданият 
бёлюмге андан ары да тутхучлулукъ этилгенлей тур-
лукъду, - деп билдиргенди кесини телеграм каналында 
Казбек Коков.  

Былтыргъы бюджет 
излемлеге кёре толтурулгъанды

Къабарты-Малкъарны Правительствосуну жыйылы-
уунда республиканы озгъан жылда бюджетини юсюн-
ден сёлешгендиле, аны эсеплерин сюзюп, къабыл 
этгендиле.

Финансла министерстводан билдиргенлерине кёре, 
ол къыралны бюджет законодательствону бар излемле-
рине кёре толтурулгъанды, кеси да бюджет кредитле бла 
байламлы келишимлеге, социал-экономикалы айнытыу, 
регионну финансларын игилендириу мадарлагъа жик 
жиги бла келишеди, дегендиле.

Къыралны ичинде, тышында да болумла бизде эконо-
микагъа артыкъ себеплик этмегенлерине да къарамай, 
аны алгъын кезиуледе сакъланнган кючю, онглары, 
власть органланы бары да кёл салып къармашханлары-
ны эмда къырал кеси да билеклик этгенини хайырындан 
эм магъаналы (ол санда социал) къоранчланы барын 
да тамам этерге къолдан келгенди.

Кенгешде айтылгъаныча, былтыр республиканы бюд-
жетине 63094,5 миллион сом тюшгенди эмда 63117,3 
миллион сом къоратылгъанды. Иш хакълагъа, социал 
тёлеулеге, дарманла сатып алыргъа, ашха, борчлу хал-
да медицина страхованиягъа, коммунал жумушлагъа 
эмда бюджетлени биринден башхасына 44413,2 милли-
он сом къоратылгъанды эмда кёчюрюлгенди.

Энчи аскер операциягъа къатышхан аскерчилеге 
эмда аланы юйдегилерине себепликге бёлюннген ахча 
иелерине толусунлай жетгенди. «Басханда къауумлу 
суу быргъы» деген тынгылы инфраструктура проектни 
тамамларча къыралны бюджетинден 642 миллион 
сом кредит келгенди. Энтта да 398,6 миллион сом а 
республикагъа казначейство кредитни чеклеринде бе-
рилгенди. Анга пассажир автотранспорт сатып алыны-
рыкъды. «Культура» миллет проектни юсю бла этиллик 
мадарлагъа уа Къабарты-Малкъаргъа 29,5 миллион 
сом бёлюннгенди.   

УЛБАШЛАНЫ Мурат.

Эсепле



«Заман» газетни 100-жыллыгъына

«Заман» газетге быйыл 100 

жыл толгъанды. Ол сау  ёмюр 
болгъандан сора да, деменги-
ли  жолну ётюуню белгисиди. 
Ма анча жылны ичинде кёпню 
кёрген, билген эмда жазгъан  
миллет газетибиз, жаланда биз-
ни республикада угъай,  къыра-
лыбызда, дунияда да бола тур-
гъан ишледен жамауатха хапар 
билдирип келеди, аны кёп сейир 
да адамларыбыз бла шагъырей-
лендиреди. Анга уа къаллай бир 
адамны къыйыны киреди? Айтып 
тауусургъа окъуна къыйынды. 

Ма аланы атлары унутулмазча 
этер муратда эмда ана тилибиз-
де чыкъгъан газетни 100-жыл-

лыгъына жоралап,  редакцияда  
сейирлик сурат кёрмюч къурал-
гъанды. Анга къарай, алгъыннгы 
журналистлени эсге тюшюресе,  
бюгюнлюкде  ишлегенле бла да 
танышаса. Хар бирини къуллукъ-
ларына, ишлеген жылларына 
кёре энчи жер бёлюнеди. Тюрлю-
тюрлю жыллада газетге башчы-
лыкъ этген адамланы суратлары 
редакциягъа келген адамны 
кёзюне илинмай къалмайдыла. 

Уллу ата журт урушну кезиуюн-
де ёлген  журналистлени атлары 
бла  мермер къанга да  редакци-
яда эм сыйлы жеринден биринде  
тагъылады. Арлакъда  уа – талай 
жылны ичинде ишлеп кетген, ре-
спубликагъа атлары айтылгъан 
журналистлени  суратлары. Ала 
барысы да  эсде къаллыкъ тарых 

шартладыла. Нек дегенде су-
ратдагъыланы бетлеринде уруш 
къыйынлыгъы, аны ачылыгъы да 
кёрюнюп турады. Аны бла бир-
ге уа къарамларында болгъан 
ёхтемлик, жютюлюк да сейирге 
къалдырадыла. 

Редакциягъа ишлерге кел-
генимде, газетге Черкесланы  
Сарбий башчылыкъ эте эди, 
аны ызындан Бёзюланы Ахмат 
келгенди, ол солургъа кетген-
ден сора уа Гузеланы Исхакъ, 
ызы бла Атталаны Жамал баш 
редакторла болуп ишлегендиле. 
Бусагъатда уа Къонакъланы Ха-
сан таматалыкъ этеди. Кёрмюч 
да аны башламчылыгъы бла 
къуралгъанды. Хар бири да би-
лимлери, адамлыкълары бла да 
айырмалыдыла, эсде къалырча 
ыз къойгъандыла. 

Мен ала бла ишлегениме, дагъ-
ыда белгили журналистле эмда 
жазыучула Шауаланы Миналдан, 
Мырзаланы Алий, Ностуланы 
Магомет, Къулбайланы Алий, Гер-
гъокъланы Исмайыл, Батчаланы 
Думасар бла Шахийдат, Гурту-
ланы Салих, Шауаланы Хасан, 
Жаникаланы Мажит,  Ёзденланы 
Абдуллах, Чабдарланы Къубадий, 
кёп башха сейирлик  адамла бла 
танышханым, шуёх да болгъаным 
бла ёхтемленеме, аны уллу насып-
ха санайма. 

«Коммунизмге жол», энди уа 
«Заман» кёплеге эшиклерин  
кенг ачханды. Редакциягъа къо-
накъгъа белгили алимле, поэтле, 
жазыучула, жырчыла, компози-
торла, кёп сабийли анала, спортну 
усталары, къурулушчула, врачла, 
дагъыда башха усталыкъланы  

иелери келгендиле. Ала бла да 
тюбешиу бизге не  заманда да 
байрам эди.

Газет халкъыбыз бла байламлы 
кёп магъаналы ишлеге къошул-
гъанды, башламчысы да бол-
гъанды. Бир юлгю келтирейим:  
Малкъар халкъны зор бла туугъан 
жеринден  кёчюрген ачы кезиуге 
жораланып ишленнген мемори-
алны  проекти да  бек биринчи 
миллет газетибизде  къабыл 
этилгенди. Бюгюнча эсимдеди:  
аны къурулушуну  кёп тюрлю 
эскизлерин жазыучу эмда жур-
налист Гулийланы Мажит алып  
келген эди. Биз а, редакцияда ол 
кюн болгъан бир къауум адам, 
мекямны бюгюннгю  сыфатыны  
эскизин сайлагъан эдик. Аны ав-
тору Гузиланы Малик болгъанды.

Редакцияда ишлегенлени хар 
бирини да юслеринден энчи 
айтырчады. Нек дегенде газетге 
ишлерге келгенимде, коллектив-
де машинисткаладан къалгъанла 
бары да кёпню кёрген, билген эр 
кишиле эдиле. Ала  ишлерине не 
заманда да уллу жууаплылыкъ 
бла къарагъандыла. Аланы хар 
бирини юсюнден да китапла жа-
заргъа боллукъду: аллай  сейир, 
фахмулу эмда аламат адамла 
эдиле ала! 

Ол узакъ заманланы эсге тю-
шюре, Жангы жылны, газетибиз-
ни юбилейлерин, башха байрам-

ланы да бирге оюн-кюлкю бла 
белгилегенибиз кёз аллыма келип 
къалады. Манга ол замандагъы 
журналистле  башхаракъ кёрюне-
диле. Биз, жаш къызла, аланы ата 
жылыуларын, къайгъырыуларын 
сезе эдик. 

Газетни иши бир заманда да 
тынч болмагъанды, алай ол за-
манлада уа бютюн къыйын эди – 
битеу жумушла  къол бла  тамам-
ланылгъандыла. Типографияны 
бояуу  бирде къолларыбызгъа 
угъай, бетибизге да  жагъыла 
эди. Бюгюн чыгъарыкъ газетни 
номерине къолну  кече белинде,  
танг ата неда  эрттенликде  сагъат  
сегизде салыучу эдик. Кечени узу-
нуна кёз къысмай, тёрт бетни да  
эки-юч кере къайтарып окъургъа 
тюше эди. Кече белинде къол 
салсагъ а, ол заманнга  автобус-
ланы жюрюгенлери да тохтай 
эдиле, алай эсе уа, юйге жаяулай 
барыргъа тюшгенди. 

Битеу ол затлагъа да  къарамай, 
ишими бек сюйгенме. Меничала  
кёп эдиле газетде. Ала ишлерин 
сюймеселе эдиле, бир кюн да 
къаллыкъ болмаз эдиле редак-
цияда.

Газетде жарым ёмюрден аслам 
заманны ишлей, мен кёп сейир 
адамла бла шагъырей болгъан-
ма, аланы иги кесеги бла шуёх 
байламлыкъланы юзмей жюрю-
теме. Сёзсюз, аланы араларында 
къырал къуллукъчула, космонавт-
ла, врачла, устазла, спортчула, 
суратчыла, жамауат биригиулени 
келечилери, телевиденияда, 
радиода, башха газетледе ишле-
ген коллегаларым, дагъыда кёп 
башхала бардыла. 

Газетде иш бюгюнлюкде иги да 
женгилленнгенди. Компьютерле, 
Интернет да анга себеплик эте-
диле. Анча жылны ичинде журна-
листлени кёп тёлюсю алышынн-
ганды. Бюгюнлюкде ишлегенле 
да боюнларына алгъан борчну  
айыпсыз тамамларгъа кюрешеди-
ле. Хар бири да энчиди – фахмусу, 
ётгюрлюгю, тирилиги бла да.

ХОЛАЛАНЫ Марзият.

Бу байрамны энчилиги недеди 
десегиз – жашауларын мындан 
50 жыл алгъа бирге байлагъан юй-
юрле чакъырылгъандыла. Сыйлы 
къонакъла сабийлери, туудукъла-
ры бла бирге келгенлери уа ингирге 
бютюнда къууат бергенди. 

Жыйылгъанланы Элбрус рай-
онну администрациясыны баш-
чысыны къуллугъун толтургъан 
Сотталаны Къурман алгъышлагъ-

анды. Ол Юйюрню жылы кечирек 
нек ачылгъанын ангылата, ол алай 
тынгылы жангыртыу жумушладан 
сора ишлеп башлагъан Маданият 
юйде бардырыр ючюн этилгенин 
белгилегенди. «Бу ариу мекямда 
биринчи жыйылыу юйюрлени ал-
гъышлау бла байламлы болгъаны 

уа бютюн магъаналыды. Элбрус 
районну битеу юйюрлерин да 
къууанч бла жюрегимден алгъыш-
лайма», –дегенди ол.

Къурман Сейитович Элбрус рай-
онда тамамланнган жумушланы 

юслеринден къысха айтханды. 
Ала республиканы оноучуларыны 
хайырындан тамамланнганларын 
белгилеп, КъМР-ни Башчысы 
Казбек Коковха, Правительство-
ну таматасы Мусукланы Алийге, 
министрлеге ыразылыгъын бил-
диргенди. «Битеу жумушла рай-

онну жамауаты, халкъыны ырахат 
жашауу, ёсюп келген тёлю ючюн 
тамамланадыла», – дегенди. 

Бюгюнлюкде уа республиканы, 
Элбрус районну да инсанлары энчи 
аскер операцияда къыралыбызны 
сейирлерин къоруулагъанларын 
айтып, Сотталаны Къурман ала 
жууукъ кезиуде Хорлам бла ту-
угъан журтларына къайтырларын 
тежегенди.  

Ол кюн а байрамгъа Залийхан-
ланы Михаилны бла Лейляны, 
Малкъарланы Исмайылны бла 
Аслийжанны, Кяров Анатолийни 
бла Лидияны,  Ахматланы Сей-
футдинни бла Зухраны, Мыр-
заланы Идрисни бла Розаны, 
Герийланы Хакимни бла Тамара-
ны, Эндрейланы Салихни бла Фа-
тиматны, Гайыланы Махтини бла 
Зухураны, Этезланы Созарбайны 
бла Назифаны, Юсюпланы Ха-
санны бла Зухураны, Этезланы 
Аликни бла Разиятны, Къудайла-
ны Батталны бла Захираны, Бёзю-
ланы Музафарны бла Мафтуланы 
юйюрлери чакъырылгъандыла. 

  Жылла озгъанларына, кёп 
сынауладан ётерге тюшгенине 
да къарамай, сахнагъа чыкъгъан 
таматала бир бирге хурметни, на-
мысны, кертиликни тас этмегенле-
рин кёргюзтгендиле. Ала халкъны 

адет-тёрелерине, миллет культу-
рагъа кертиликни юлгюсюдюле 
деп, таукел айтыргъа боллукъду. 

«Алтын юйюрлеге» Сотталаны 
Къурман димломла эм эсде къал-
лыкъ саугъала бергенди. «Жуу-
укъланы, сабийлени, туудукъланы 
арасында кёп жылланы намысда 
жашагъыз», – деп энтта бир кере 
алгъышлагъанды.   

Байрамгъа жыйылгъанлагъа 

уа уллу концерт да къуралгъанды. 
Юйюрлени фахмулу жырчыбыз 
Газайланы Алим, «Балкария», 
«Терские казаки» къырал ан-
самбльлени артистлери, белгили 
къобузчу Тимур Лосанов, районну 
жырчылары бла тепсеу ансамбль-
лери алгъышлагъандыла.   

ТИКАЛАНЫ Фатима.
Суратланы ХАДЖИЛАНЫ 

Жамал алгъанды. 

ЮЙЮРНЮ ЖЫЛЫ

Бир бирге хурметни, намысны, 
кертиликни юлгюсюн кёргюзте 

Бу кюнледе Элбрус районда Юйюрню жылына аталгъан 
уллу байрам болгъанды. Ол «Юйюр – насып жылытхан 
жюрекди» деген ат бла Къулийланы Къайсын атлы Ма-
даният юйде бардырылгъанды. 

Тарых жолну шагъатлары     



Черек райондан

- Мурадин, адабиятда биринчи атлам-

ларынгы юсюнден айтсанг эди.
- Назмучуланы кёбюсюча,  жазаргъа 

кюрешип  сабий заманымда башлагъан-
ма. Къайсы классда окъугъаным эсимде 
тюйюлдю, XIX ёмюрде  жашагъан орус 
поэт Иван Суриковну «Детство» деген 
назмусу мени бир сейир дуниягъа элтип  
къойгъан эди.  Сейирим: орусча аз-маз 
билген таулу жашчыкъгъа ол алай тама-
ша къалай да кёрюнюп къалгъан эди? 
Баям, поэзияны тейри къылычын ол на-
зму кийиргенди жюрегиме.  

- Закий Къайсыныбыз  фахмунга 
бийик багъа бергенин да эшитгенбиз.  
Аны бла къалай танышхан эдинг?

- Союзну заманында  Къабарты-Мал-
къарны Жазыучуларыны союзу жаш  
жазыучулагъа болушлукъгъа   семи-
нарла къураучу эди. Къайсын бла 1972 
жылда болгъан семинарда танышхан 
эдим. Ол мени назмуларымы артыгъы 
бла махтаса да,  бек хычыуун кёрюннген 
эди. Андан сора да,  аны кёп ариу сёзюн 
эшитгенме.  Аны бюсюреую уллу поэтле-
ге да сый-намыс эди. Жаш жазыучугъа 
уа, айхай да, уллу аперимлик, учундур-
гъан, къанат битдирген  бир кюч эди.

Къулий улу жаш жазыучулагъа иги 
болгъанды, бютюнда фахму чирчигин 
кёрсе.  Былайда «Къайсынны эсгермеси-
ни аллында» деген назмуму бир кесегин 
эсгертирге сюеме.

Ахыр кюнюн эркелетеди кюз,
къырпакъ талдан жилтинчикле 
                                               чартлай.
Санга келгенме,  Къайсын, шош атлай,   
Сен энди ёмюрлюксе, ёлюмсюз.

Туугъан ташынг кирип сыфатынга,
эсибизде тутду  тюрюнгю.
Эрлигинги, жюрек да нюрюнгю,
излеп келгенме бюгюн къатынга.

- Москвада М. Горький атлы айт-
хылыкъ Адабият институтха къалай 
кирген эдинг? 

- Биринчи семинарда окъуна Къай-
сын: «Окъугъан а этемисе?» - деп 
сорады. Аттестатымда ана тилден бла 
адабиятдан белгилерим жокъ эдиле 
да, кесибизни университетге документ-
лерими алмай къойгъанларын айтама.  
Ол а: «Окъумай жарарыкъ тюйюлдю!» 
- деп, институтну ректору Пименовха 
къагъыт жазып, къолума береди. Ол 
институтха тюшер ючюн бек башы - 
чыгъармачылыкъ сынаудан ётерге ке-
рек эди.  Аны  ётеме да, экзамен берип,  
студент болама. 

- Ол заманда атлары айтылгъан жа-

зыучуладан, поэтледен къайсылары 
бла тюбеген эдинг?

- Институтха кёп белгили жазыучу 
келиучю эди.Ала бла уллу танышлыгъ-
ым болмагъанды, ушагъ а  Сергей  
Михалков, Павел Антокольский бла да 
этгенме. 

Институтда чыгъармачылыкъ уста-
зым, РСФСР-ни Къырал саугъасыны 
лауреаты, жашлай уруш жолларын 
къыдырып чыкъгъан, уллу адамлыгъы 
болгъан поэт Николай Константинович 
Старшинов эди. Анга хурметим бек ул-
луду: аны да кёп ариу сёзюн эшитгенме. 

- Мен билгенден, сени чыгъарма-
чылыкъ жолунг сабий назмуладан 
башланнганды?

- Сабийлеге жаланда 1970 жылда 
жазып башлагъанма, аны да эгечими 
къызчыгъыны хайырындан. Биринчи 
назмум «Жаухарчыкъгъа бешик жыр-
чыкъ» деп алай эди. Андан бери сабий-
леге атап кёп назму, жомакъ, сахна оюн 
да жазгъанма. Кесиме махтау тартмай 
айтайым: сабий чыгъармачылыгъым 
энчи ёхтемлигимди. 

- Къаламынгдан чыкъгъан къайсы 

чыгъармаланы энчи жаратаса эмда 
нек?

- Кесим жаратхан ууакъ затларым аз 
тюйюлдюле. Уллу чыгъармаланы алып 
айтсам а: «Гошаях бийче», «Тахир бла Зу-
хура», «Шошлукъну чюйреси», «Малкъар 
поэмасы», «Аллах, халкъымы сакъла». Бу 
ахыр драма алыкъа окъуучулагъа белги-
ли тюйюлдю. Сора - «Нартла». 

«Нек?» деген соруугъа жууабым: жю-
рек юлюшюм  былада кёбюрекди. 

- Биринчи пьесанг а къайсы эди?
- «Гошаях бийче». Басхан ауузунда 

бара, Тырныаууз башында эртте тюп 
болгъан буруннгу Эл-Журтха жете, атам 
Къаншаубийни бла Гошаяхны хапарла-
рын  айтмай къоймаучу эди, Къамгъутну 
(Гошаяхны биринчи эри) кешенесине да 
къайтып. 

- Кёчюрмечиликге да кёп кюч бла  за-
ман бересе. 

-Омар Хайямны рубаилерин энчи ки-
тап этип чыгъаргъандан сора да, япон,  
шаркъ, тюрк поэзиядан кёчюрмелерим 
да иги кесек бардыла. Аланы  бирге жый-
санг, бир уллу том боллукъду.

- Кёп болмай къарачай театр  «Шош-

лукъну чюйреси» деген пьесангы 
салгъанды. Аны жазаргъа не зат итин-
диргенди? 

- Жашау чюйреликле. Арт жюз жылны 
ичинде дуния аз  бузулмагъанды, алай 
кавказ халкъла тёрелерине кёре жашай 
келгендиле. Бу жол а бек хорлата баш-
лагъанча кёрюнеди. Адеп-къылыкъ, ана 
тил да унутула барадыла. Ол затла мени 
бек жарсытадыла. 

- Сени оюмунга кёре, сабий адабия-
тыбыз  не халдады?

- Сабий адабият бла драматургия эм 
къыйын жанрлагъа саналадыла. Аны 
себепли болур, сабийлеге жазгъан жа-
зыучула бек аздыла. Иги чыгъармала 
да - анга кёре. Болсада, бюгюнлюкде 
сабийле сюйюп окъур чыгъармаларыбыз 
бардыла.  

- Бош заманынг болса, аны къайда эм 
къалай ётдюрюрге сюесе?

- Жазыучуну бош заманы болмайды. 
Кесими юсюмден айтсам - бу ишге берил-
генли бери, ийнаныгъыз, столдан ашымы 
тынч ашап къопханма деп билмейме. 
Къалам къуруда ашыкъдыргъанлай, тын-
гысыз этгенлей турады: жазгъанларынгы 
жарты ишленнген неда учхара кетген 
жерлери бир такъыйкъада тынчайыргъа 
къоймайдыла. Неда жангы  фикир тууа-
ды, неда жангы оюм. Къайры барсанг да, 
от алыргъа баргъанчады.  

Сансызлыкъ тюйюлдю ол. Аны бир-
ле уллу кёллюлюкге санап, тырман да 
этиучюдюле. Жазыучуну Аллах берген 
къадары алайды. Эрикгенден-эрикгеннге 
жазгъан жазыучу окъуучуланы кёллерине 
жеталмайды. Жаланда жашауун чыгъ-
армачылыкъгъа толу берген тийишли 
болады халкъ хурметине.  

- Мындан ары муратларынгы айтсанг эди.
- Тюнене   жыйырмажыллыкъ жаш 

эдим, бюгюн а ныгъыш къартлагъа къо-
шулгъанма. Алай  сабийликде къалгъан 
адамладанма, бюгюн да жомакъгъа ий-
наннган назмучу. Талай зат да жаздым. 
Нальчикде, Москвада, Парижде, Бакуда 
малкъар, орус, француз, азербайджан 
тилледе жыйырма юч китабым басма-
ланды. Андан тышында да - онюч пьесам.

Бирге жыйгъанма да, ала  10 том 
боладыла. Аз тираж бла алтысын чыгъ-
аргъанма, тёртюсю уа алыкъа хазыр 
тюйюлдюле. Жазгъанларымы халкъ 
жарата эсе, сора мен да бош келмегенме 
бу дуниягъа. 

Муратларым бардыла, алай аланы 
юслеринден айта турмайым: айтылгъаны 
толмазгъа ёчдю. Аллах буюрса, ала да 
этилирле. 

Ушакъны ТАППАСХАНЛАНЫ 
Аминат бардыргъанды. 

Черек районну администрациясыны башчысы  
Къулбайланы Алан муниципал сагъат бардыргъан-
ды. Жыйылыу хычыуун жумушдан башланнганды. 
Къулбай улу районну эллерини   башчыларыны бир 
къауумуна республиканы Башчысы Казбек Коковну 
бюсюреу письмоларын къууанчлы халда  бергенди. 
Ала ол сыйгъа магъаналары уллу болгъан ишлени  
къурап бардыргъанлары ючюн тийишли болгъан-
дыла.

Жыйылыуда   Жаз башыны эмда Урунууну, Уллу Хор-
ламны кюнлерин байрамлаугъа хазырланыуну юсюнден 
да сёлешгендиле. Ол къууанчланы ётдюрюуню энчи про-
граммасын жарашдырыргъа кереклиси айтылгъанды. 
Белгиленнгенича,  ёсюп келген тёлюню патриот ниетде юй-
ретиуге, адет-тёрелеге, саулукълу жашау бардырыугъа да  
жораланнган жумушла энчи жерни алыргъа тийишлидиле.

Республиканы Башчысы Казбек Коков чакъ-
ырып, республикагъа Белгород областьдан 153 
жаш бла къыз келгендиле. Ала Долинскде  «Ра-
дуга» сабий реабилитация арада турадыла. Бу 
кюнледе уа аланы  Черек районну  Жаш тёлю 
арасыны келечилери жокълагъандыла.

Ала къонакъ сабийлеге энчи программа да жараш-

Дагъыда  республиканы Башчысыны оноуу бла шахар-
лада, элледе тазалыкъны айлыгъы бардырылгъаны да 
эсгертилгенди. Черек район да ол ишге тири къатышады, 
болсада ол жумушну мындан ары да бардырыргъа  кере-
клиси эсгертилгенди.

Жыйылыуну эсеплерине кёре, тийишли оноула этилген-
диле, жууаплы адамлагъа борчла белгиленнгендиле.

дыргъандыла. Анга уа турист эстафета, жипни тар-
тыу, илишан атыу, дагъыда кёп башха спорт оюнла 
киргендиле. Бек тири  командала эмда энчи эсепде 
хорлагъанла  саугъалагъа, грамоталагъа да тийишли 
болгъандыла. 

Черекчиле  дагъыда сабийлеге  сапынла, шампунь-
ла, жан жаулукъла, тиш жуугъан щёткала, пастала, 
спорт керекле, татлы ашарыкъла, гара суула да элтген-
диле. Аланы бу жандауурлукъ ишлерине Черек районну 
администрациясыны башчысы Къулбайланы Алан уллу 
себеплик этгенди.   «Бирлик» регион жамауат биригиу 
да бу огъурлу ишге юлюшюн къошханды.         

-Гитче къонакъларыбызны жашауларына бир кесек 
окъуна да жарыкълыкъ кийиргенибизге ышанабыз,-
дегендиле районну Жаш тёлю арасыны келечилери.   

Байрамлагъа хазырланыуну
юсюнден да сёлешиннгенди

Къонакъланы жокълагъандыла

Белгилеу          

«Сабий чыгъармачылыгъым
энчи ёхтемлигимди»

Белгили поэт, драматург эм прозаик Ёлмезланы Мурадин 
75-жыллыгъын белгилейди. 

Ол назмула жазып акъылбалыкъ бол-
гъунчу окъуна башлагъанды. Чыгъарма-
чылыгъында сабий назмула жазыугъа 
аслам эс бёледи.  Бюгюнлюкде  Шимал 
Кавказда гитчелеге деп жазгъан автор-
ладан бек белгилиледен бириди.

Андан тышында да,  тилманчлыкъ 
эмда драматургия бла да кюрешеди. 
Къабарты-Малкъарны бла Къарачай-
Черкесни  сахналарында аны пьесала-
рына кёре кёп спектакль салыннганды.

Тилманчлыкъ ишини юсюнден айтхан-
да, аны Хайямны рубаилерин малкъар 
тилге кёчюрюп, энчи китап этип чыгъар-
гъанын айтырчады.  

Бу кюнледе уа  Ёлмезланы Мурадинни 
75-жыллыгъына аталып, Гуманитар тин-
тиулени Къабарты-Малкъар институтун-
да аны чыгъармачылыгъы бла байлам-
лы илму семинар ётгенди. Бюгюн а ол 
редакцияны къонагъыды.



Редакцияны  къонагъы

Фахмулу къызыбыз, «Балкария» фольклор-

этнография къырал тепсеу ансамбльни солист-
касы  Жаболаны Анжела бу кюнледе  КъМР-ни 
сыйлы артисткасы  деген атха тийишли бол-
гъанды. Ол кеси да бюгюн бизни  ушакъ  нёге-
рибизди. Гитчелигинден да хореография жаны 
бла устазы Теммоланы Фатиманы юлгюге ал-
гъан  къызчыкъ бу жолну сайларыгъына бир да 
ишекли болмагъанды. Бюгюнлюкде ол «Балка-
рия» ансамбльни солисти болгъандан сора да,  
къызчыкълагъа субайлыкъны, ариу тепсеулени 
юлгюсюдю, хореографды.

- Анжела, эм алгъа сыйлы атха тийишли болгъа-
нынг бла алгъышлайбыз.  Гитчеликден да бу жаны 
бла барыргъа сюйгенинги билебиз. Юйюнгде уа 
къалай къарай эдиле ол сайлауунга?

 - Гитчелигимден да Теммоланы Фатима анама айт-
ханлай тура эди макъамны иги эшитеди, бу усталыкъ 
бла барыргъа къойюгъуз, деп. Аны себепли юйде 
бармайса деп тыймагъандыла.  Абадан класслада 
окъугъанымда да, «Дети гор» ансамбльде къарында-
шым бла тепсеп тургъанма. Гитчелигимде байрамгъа 
барып, анда «Балкарияны» тепсегенин кёрсем, бу 
ансамбльге тюшерик болурмамы, деп сукъланып къа-
рай  эдим. Миллет макъамла жюрегими бютюнда бек 
жарыта эдиле. Школну бошагъандан сора уа, бийик 
билим алыргъа экономика факультетге заочно кирип, 
«Балкария» ансамбльге тепсерге баргъанма. Андан 
бери бу ишни бардыргъанлай турама. Бу усталыкъны 
сайлагъаныма бир кюнню да сокъуранмагъанма.

- Сахнагъа чыгъа туруп белгили артистле окъуна 
бираз абызырагъанларын  айтыучудула. Сенде 
боламыды алай? 

- Абаданыракъ бола баргъанынг бла, бютюнда 
ишинге сакъ болургъа кюрешесе. Алай бир заманда 
да къоркъгъанма, абызырагъанма деп билмейме. 
Ишими жюрегим бла сюйгеним ючюн болур. Миллети-
бизни культурасын адамлагъа кёргюзтюрге итинеме. 
Нени юсюнден тепсегенинги ангыласанг, билсенг, 
тепсеуге салыннган терен сезимни къараучулагъа 
жетдирирге итинсенг, унутмайса. Жангыз да башха-
башха сахналада, тепсеген жерибиз тюз болмай, 
жыйрыкъгъа бираз абыннган  кезиу да болгъанды.  

- Къызланы тепсерге юйретесе. Адамны макъам-
ны эшите билгени тепсегенинде кёрюнемиди? 

- Сабийлени Къарчаланы Рая бла «Эльбрус» ан-
самбльде юйретеме. Тойлада ариу тепсерге юйре-
нирге сюйген къызла да асламдыла. Аны себепли 
Малкъар къырал драма театрны мекямында тиширыу-
лагъа деп кружок ачханма. Ары жаш тёлю, абадан ти-
ширыула да жюрюйдюле, аякъ бюгерге  юйренедиле. 

Адамны хунерлиги, макъамны иги эшите билгенлиги 
да бек уллу магъана тутады. Аллай сабийле хар айт-
ханынгы да терк ангылап, макъамгъа кёре юйренип, 
тепсеп къаладыла. Алай болмаса,  къыйыныракъды, 
хореографла да ол кезиуде уруша болурла. Юйре-
нирге келгенлеге бир заманда урушмагъанма. Ангы-
ламасала, ариу айтып, орусча айтханда (мышечная 

память) игирек юйренирча упражненияланы кёбюрек 
этдиреме. Урушханны да тюзге санамайма, сабийле 
хар бири да энчидиле, бирлери урушханынгы кёллери-
не алмагъанлыкъгъа, бирлери уа, жюреклерине алып,  
тепсеялмай къаладыла.  Не усталыкъда да сабийни 
кёллендирип, итиндирип турургъа керекди. Бир кюн 
болмаса, бираз кюрешсе,  эталыр.

- Къудайланы Мухтар миллет тепсеулеге, макъам-
лагъа сюймеклик къан бла келеди,  адам тепсесе, 
къайсы миллетден болгъанын ангылап къояма, 
деучю эди. Сен а аллай энчиликни эслеучюмюсе?

- Юйюнде сабийни гитчелигинден да атасы бла ана-
сы, аппасы бла ыннасы миллетине, тарыхына, мада-
ниятына сюймеклигин ёсдюрюп турсала, ол эсленип 

къалады. Жарсыугъа, тилибизде къалай аз сёлешип 
башлагъан эселе да, миллетибизни байлыгъыны, эн-
чилигини юсюнден  ангылатхан юйюрле да алай   аз 
болуп башлагъандыла. Мурдорундан окъуна  миллет 
сезими болгъан  сабий тепсегенде да,  кесин башха 
тюрлю тутады, кёзлеринде этген ишине ёхтемлиги 
кёрюнеди аны. 

 - Ансамбль бла кёп сейир жерлеге, фестиваль-
лагъа да баргъанлай турасыз.  Къайсы жолоучулукъ 
бегирек эсингде къалгъанды? 

- Арт жыллада коронавирус эм башха болумла бла 
байламлы тышына чыгъаргъа  амал болмай турады. 
Ары дери уа кёп сейир къыраллагъа баргъанбыз. Ол 
эм алгъа бек уллу сынам болады, башха миллетле-

ни культураларын да таныйса, кесинги миллетинги 
энчилиги бла танышдыраса. Францияда халкъла 
аралы фестивальда болгъаныбызда, французла 
тепсеулерибизни бек жаратхан эдиле. Бир-бирлери 
келип, «узун жыйрыкълада алай сюзюлюп, къалай 
тепсейсиз, аякъларыгъызда роликлеми бардыла  деп 
да сора эдиле.

Адамны сагъышлары толгъан этедиле деп да бош-
дан айтмайдыла. Сабий заманымдан бери кесими 
миллет кийимледе Парижде Эйфелева башняны 
къатында кёргенлей туруучу эдим. Жашауда уа керти 
да ары барыргъа, башнягъа минерге амал чыкъгъаны 
себепли, бир муратым толгъанды. 

- Анжела, тепсеулени тарыхларын да иги билгенинг 
баямды. Бизни миллет тепсеулерибизни башхаладан 
энчиликлери недеди? Тойлагъа терк-терк бараса, 
юйдеми огъесе ресторанлада этилгенлеми тапдыла 
сени оюмунга  кёре?

-  Миллетими бек сюеме, не зат тепсегенибизни да 
магъанасын, неге жораланнганын да билирге ити-
неме. Къудайланы Мухтарны китаплары бла хайыр-
ланнганлай турама. Хар тепсеуню да кесини бир энчи 
магъанасы барды. Интернетде  хар тёпсеуню тюбюнде 
аны  тарыхын жазгъанлай турама, жаш тёлюбюз аны 
бек жаратады, миллетибизни озгъан ёмюрледе жаша-
уу бла танышадыла, энчи жазып соруула да бередиле.

Хау, тойлагъа да терк-терк барама, келинни жау-
лукълары не бла байламлы болгъанын билмегенле да 
тюбейдиле. Сора ол жумушланы да бизге  ышанады-
ла. Аны себепли, хар бирини да къаллай магъанасы 
болгъанын да билирге керекди. Тойла юйде этилсе-
ле, берекетли боладыла. Кафени энчилиги жангыз 
киеуню, келинни ачыкъ этген кезиуде хар къонакъны 
да аланы биринчи, экинчи къатдан да кёрюрге амал 
болгъанлыгъындады. Алай юйде да, ресторанда 
этилсе да, адетлерибизни бузмазгъа керекбиз, миллет 
энчиликни, байлыкъны тас этмегенлей. 

 - Ариу ёнюнг болгъанын да билебиз, макъамны да 
иги ангылайса. Жырчы болургъа уа сюймеймисе?

- Гергъокъаланы Халимат айтхан да этген эди, алай 
кесими ишими бардырыргъа сюеме. Юйюрюмде анам 
да ариу жырлайды. Къарт аппам Аттоланы Къаншау-
бий Отарланы Омар бла иги тенгле эдиле. Омар аны 
«Кёгала» деген жырны бирге жырлагъа да чакъырып 
тургъан эди. Да, мен элли жаш, деп уялып, унамагъ-
ан эди.  Улбашланы Мутай да къаршы жууугъубузду, 
тепсерге сюйгеним Улбашлагъа ушагъан болур. 

-  Минги тауну тёппесине миннген къызларыбыз-
дан бирисе. Аны юсюнден да айтсанг эди.  Мындан 
ары да къаллай муратларынг бардыла?

- Къудайланы Мухтарны бла Улбашланы Мутайны 
миллетибизге салгъан къыйынлары уллуду. Гузойланы 
Асхат «Балкария» ансамбльни атындан Минги тауну 
башына чыгъып, тюз тепсеуню тепсерге боллукъ эди 
деген  оюмун билдиргенде, бек ыразы болгъан эдик.  
Иги кесекни хазырланып, къыбыла тёппесине Асхат 
бла бирге мен, Малкъарланы Карина, Созайланы 
Амин эм Анахаланы Мурат миннгенбиз. Шимал тёп-
песине уа Элеккуланы Нюрмухаммад бла Локияланы 
Асият чыкъгъандыла. Ол тынч жумуш болмагъанды, 
къыбыла жаны бийиклиги бла алашаракъ эсе да, 
жолу иги тюйюлдю, ары миннгенден сора да, миллет 
кийимлени киерге да керек эди, учхаламай тепсерге 
да. Алай адам кёлю бла ишге берилсе, не къыйын 
жумушну  да этерге амалы болады.  Умутларым а 
кёпдюле,  мындан ары да ишими тири  бардырыргъа 
сюеме.

Ушакъны ТЕМУККУЛАНЫ Амина бардыргъанды.   

«Бай маданиятыбызны бек 
сюеме, аны сакъларгъа итинеме»

КъМР-ни Транспорт эмда 
жол мюлк министерствосунда 
бардырылгъан коллегияда 
аны ахыр беш жылны ичинде 
ишини эсеплерини юсюнден 
сёлешгендиле, быйылгъа эмда 
жууукъ кезиулеге борчланы да 
белгилегендиле.

Жыйылыуда айтылгъаныча, 
«Къоркъуусузлу тап жолла» 
миллет проектни эмда жол ин-
фраструктураны айнытыу жаны 
бла бешжыллыкъ планны хайы-
рындан бюгюнлюкге республи-
када къадар иш этилгенди. Ол 
санда бир минг километрден 
артыкъ жолла жангыртылгъан-
дыла эмда аланы 300 чакълы 
километр узунлугъунда чы-
ракъла орнатылгъандыла.

Сагъынылгъан миллет про-
ектни толтуруу жаны бла Къа-
барты-Малкъар Республика 
былтыр  а лчы регионланы 
санына киргенин белгилеген-
диле министерствода. Бизни 
регион беш жылны ичинде 
къырал даражалы саугъагъа 

эки кере тийишли болгъаны 
анга шагъатды.

Бюгюнлюкде регионнга эм 
магъаналы проектге Экинчи 
Чегемни бла Булунгуну ара-
сында жолну кесегин жангыр-
тыуну санаргъа боллукъду. Аны 
узунлугъу 27 километрди. Ишле 
буруннгу жылда башланнган-
дыла. Быйылны ахырына дери 
Чегем чучхурланы къатында 
кесеги жик жиги бла тамам 
этилликди. Алайда жангы ас-
фальт боллукъду, тротуарла, 
майданчыкъла да жарашды-
рыллыкъдыла. Саулай объек-
тде жангыртыу ишлени бары 
да 2026 жылны ичинде бошал-
лыкъдыла.

Жоллада транспорт болум-
лада ауушханланы саны азая 
баргъанын да чертгендиле 
коллегияда. ГИБДД-ны управ-
лениясыны башчысыны къул-
лугъун толтургъан Дмитрий 
Сухорученко айтханнга кёре, 
буруннгу жыл бла тенглешдир-
генде, былтыр тийишли кёрюм-

дю оналты процентге азыракъ 
болгъанды.

Жер-жерледе жолланы тап 
халгъа келтирирча муниципа-
литетлеге себеплик этмей бол-
майды. Аланы субсидияла бла 
онгдурууну юсюнден айтханда, 
быйыл 1,6 миллиард сом бё-
люрге оноу этилгенди. Алагъа 
аллай бир ахча ары дери бир 
кере да берилмегенди. Аны 

хайырындан Нальчикде (экин-
чи Таман дивизия, Осетин, 
Малкъар, Хуран улу, Юность) 
эмда районлада бир ненча 
орам жангыртыллыкъды, шён-
дю ишлене тургъан Восточный 
микрорайонда жангы школгъа 
элтген жол да ишленирикди.

Адамланы ташыу бла кюреш-
ген улоуланы жангыртыугъа 
иги эс бурулады. Бу иш был-

тыр башланнганды, быйылны 
аллында жоллагъа энтта да 
44 жангы автобусла чыкъ-
гъандыла. Ала таплыкъ эмда 
къоркъуусузлукъ жаны бла 
бар излемлеге келишедиле. 
Жамауат транспорт системаны 
жангыртыу, адамланы бу жаны 
бла жумушларына къарауну 
качествосун игилендириу ишле 
андан ары бардырыллыкъды-
ла. Ол санда Нальчикде транс-
порт-кёчюу объектни къурулу-
шу да быйыл башланырыкъды.

Республикагъа келген турист-
лени саны кёбейе баргъаны 
ючюн, Нальчикде орналгъан 
халкъла аралы аэропортну 
айнытыугъа да эс бурмай бол-
лукъ тюйюлдю. Коллегияда 
айтханларына кёре, аны само-
лётла къоннган ызыны рекон-
струкциясын тийишли миллет 
проектледен бирине къошуп 
мадар этерге боллукъду. 

УЛБАШЛАНЫ Мурат
 хазырлагъанды.

Кенг, сыйдам, къоркъуусуз да орамла
Кенгеш

 Сабий сад бу школгъа 
байланнганы аны жетишимли 
боллугъуну кёрюмдюсюдю. 
Кёп болмай Малкъар халкъны 
къыраллыгъы тохташдырыл-
гъан кюннге аталгъан район 
конкурсда да бу садны сабий-
лери биринчи жерге тийишли 
болгъандыла. 

Школну  таматасы Ди-
наланы Тамара Аминовна 
«Жулдузчукъла» сабий сад-
ны юсюнден къууанып ха-
парлайды. Не жаны бла да 
шёндюгю излемелеге ке-
лишген юйретиу программа 
бла ишлеу аланы борчлары 
болгъанын белгилегенди. 
Окъутуу-юйретиу ишге оюн 
амалланы къошуу, маршрут 
оюнла, квестле къурап, аланы 
кеслери алларына тюрлю-
тюрлю болумладан чыгъар-
гъа юйретиу айнытыуну баш 
амалларындан бириди. Жа-

ланда хапар айтып къоймай, 
аланы музейлеге, табийгъ-
атха чыгъарып, кёргюзтюп, 
къолчукълары бла тийдирип 
сездириу ангылатыу жаны бла 
бек магъаналы болгъанын 
эсде тутуп,  юйретиучюле 
ишлерин алай бардырадыла. 

Аланы сабийлеге сюйме-
кликлерин а энчи чертирге 
сюеме. Къайсы сабийни да 
жюрегине жол излеп таба 
билген юйретиучюле ишлей-
диле мында. Коллективни 
ичинде да намыс этиу, гитче 
уллудан юйрене билиу, бир 
бирге болушургъа хазырлыкъ-
лары махтаулуду.

Белгилисича, юйретиучю-
лени ишлеринде ата-анала 
бла байламлыкъ да  бек магъ-
аналыды. Сабийни юйюрюн 
таныу а анга психология жаны 
бла жол табыуну бир ама-
лыды. 

Жылны ичинде байрам-
лагъа жораланнган  утрен-
никле бардырадыла. Аланы 
хазырлау, гитче сабийлени 
юйретиу уллу къыйынны из-
лейди. Юйретиучюле, аны 
ангылап, ишлерин тийишли-

сича къурайдыла.  Сёз ючюн, 
кюз артына аталгъан байрам-
гъа бахчалада ёсген кёгетле 
бла жемишле келтиредиле. 
Жаз башында, аналарыны 
сыйлы кюнюне деб а, кеси 

къолчукълары бла саугъала 
хазырлайдыла. Хар жаны бла 
да сабийни эсин, сезимин, 
ич дуниясын, кёз къарамын 
айнытыугъа уллу эс бурадыла 
мында. 

Быйыл «Жылны юйретиу-
чюсю» деген эришиуге Ба-
лаланы Лейля къатышханды. 
Кеси жаш болгъанлыкъгъа, 
къоркъмагъанды, сынамын 
ёсдюре, билмеген затларына 
да юйрене, аны алай айны-
рына ийнанабыз. Быллай 
жумушланы чеклеринде жаш 
юйретиучюле кёп затны биле-
диле, кёп затха юйренедиле.

«Бизни сабий садны мюлк 
жаны бла халы игиди. Хар 
жылдан, ата-анала да сау 
болсунла, эс бурадыла. Уу-
акъ-тюек керекли затланы 
алыргъа болушадыла. Ил-
ляула, кёрмюч пособияла, 
къол бла ишлерге керекли 
материал да жыл сайын алы-
нады. Биз саулайда районну 
жалчытыуундабыз, аны се-
бепли  не кемчилигибиз бла 
да ары барабыз. Хар тилеги-
бизге тийишли эс бурулгъаны 
ючюн, район башчыларыбыз-

гъа энчи ыспас этерге сюеме» 
- дейди Тамара Аминовна.

Тюздю, аллай болушлукъ 
табып, мюлк жаны бла жар-
сыула къалмасала, чыгъ-
армачылыкъ, айныу жаны 
бла  иги  атламла этерге 
боллукъду. Кадрла жаны бла 
да садда хал аман тюйюлдю, 
жетишедиле. Хар юйретиучю-
ню тутхан ишине тийиши бол-
гъанына шагъатлыкъ этген 
къагъытлары, дипломлары 
бла усталыкъларын ёсдюрген 
сертификатлары бардыла. 

Садны жашауунда эм уллу 
ишледен бириди аш-азыкъ 
бла жалчытыу. Анга ата-ана-
ла ыразы боламыдыла, деген 
сорууума Тамара Аминовна 
былай жууаплагъанды: «Аш-

азыкъ жаны бла халыбыз  
игиди. Тохташдырылгъан ме-
нюгъа кёре хар керекли затны 
бералабыз. Кёгетле, жемиш-
ле, къалачла бла конфетле да 

ол санда. Этни тюрлюлерин-
ден аш этедиле. Тауукъдан, 
чабакъдан, мал этинден да. 
Аш этиучюлерибиз керти да 
устала  болгъаны себепли, 
ашларын сюйюп ашайдыла 
балаларыбыз. Энди ашашсыз 
сабийле боладыла да, юйде 
азыкъ  ашаргъа унамагъанла 
окъуна, бир бирден кёрюп, 
мында ашайдыла. Тендерни 
алгъан, аш келтирген по-
ставщиклерибиз, излемлери-
бизни билип, нени да бек иги 
качестволусун келтиредиле».

«Жулдузчукъла» сабий сад-
ны мекямлары таза, тизгин-
ли, къарагъан кёзню къууан-
дырырчадыла, жатхан жерчи-
клери бирча, жангыртылып, 
ойнаучу отоуда да керекли 
илляула бла материалла тиз-
гинли жыйылып.  Хунерли, 
фахмулу юйретиучюлени 
огъурлу къолларында ёсген 
сабийчикле кеслерини акъ-
ыл кюбюрчекчиклерин кюн 
сайын толтурадыла. Алай 
бла тамблагъы кюнюбюзню 
тёлюсю билимли болуп  чыгъ-
арына къууанабыз.  

ТЕМУККУЛАНЫ Асият.

Халкъыбызда кёп ахшы адет-
тёреле жюрюгендиле.  Алай хар 
юйюрню да  кесини энчи тёреси 
барды. Аланы  юслеринден  би-
лир мурат бла  бардыргъанбыз 
бу сорууну. 

ТАУКЕНЛАНЫ 
Галина, 

РФ-ни, КъМР-ни да 
сыйлы артисткасы: 

-Таматалагъа хур-
мет  этиу ,  а лагъа 
къайгъырыу адет юй-
юрюбюзде не заманда 
да жюрюгенди. Гитче заманыбызда 
аны абаданла сакълагъандыла, 
артда уа ол жорукълагъа биз табынн-
ганбыз. Ёсюп келген тёлюле да ол 
адетлени билирге борчлудула, ала  
эски болмазгъа керекдиле.

АЗАМАТЛАНЫ 
Лиза,  

пенсиячы: 

-Гитче  заманы-
бызда  байрамланы 
бирге белгилеген 
тёребиз болгъанды. 
Анабыз Жангы жыл-
ны къууанчына тюр-
лю-тюрлю ашарыкъла хазырлаучу 
эди. Биз  сегиз сабий бола эдик да, 
хар бирибизни туугъан кюнлерин да 
жарыкъ халда белгилеучю эдик. 1 
сентябрьни аллында уа анабыз, биз-
ни базаргъа элтип, жангы кийимле 
кийдирип, школгъа алай ашырыучу 
эди. Ол ахшы тёре мени, эгечле-
рими, къарындашларымы  юйюр-
леринде да сакъланнганды. Аллай 
кезиуле адамланы  бир бирге бютюн 
жууукъ этедиле. Сабийле бир бирле-
рин таныйдыла, биледиле, артда да 
тюбеширге излейдиле. 

МОКЪАЛАНЫ 
Дарико, 

«Кенгуру» ашхана-
да аш этиучю:

-Мен оюм этгенден,  
юйюр тёрелени баш 
магъаналы борчу –
жууукъ адамларынгы 
жашауларын бютюн  жарыкъ эмда 
сейирлик этиудю. Кесим алай этерге  
кюрешеме. Сёз ючюн,  сабийлени 
къатларында кишиге  кёлкъалдымы 
айтмайма. Аны тёреге санаргъа  
боллукъмуду? Билмейме, алай ол 
ата-анамдан келген адетди.

АФАШОКЪАЛАНЫ 
Светлана, 

косметолог:

-Юйюрюбюз уллуду, 
туугъан кюнлерибиз, 
усталыкъларыбызгъа 
жора ланнган бай-
рамла да анга кёре 
кёп боладыла. Бир-
де бирге жыйылабыз, бирде уа 
телефон бла сёлешип, бир бирни  
алгъышлайбыз.  Муслийманланы  
дин байрамларына энчи кёзден 
къарайбыз: Ораза эмда Къурман 
кюнлени эм сыйлыгъа санайбыз. Ол 
кюнледе  бир бирни, ызы бла уа жу-
уукъ-ахлуларыбызны жокълайбыз, 
къолларын тутабыз. 

 Жууукъларым тыш къыраллада да 
бардыла. Ала бла да байламлыкъны 
юзмезге кюрешеме, телефон бла сё-
лешип, мындан хапар айтама, алада 
болгъан жангылыкъланы да билеме.

БОТТАЛАНЫ 
Жабраил, 

фельдшер:

-Гитче заманым-
да  шабат  эмда 
ыйых кюнледен 
б и р и н д е  б и р ге 
жыйылмай къал-
маучу эдик. Ана-

быз тюрлю-тюрлю азыкъла этип 
сыйлаучу эди бизни. Артда уа 
барыбыз да уллу отоуда олтуруп, 
ушакъны бардыргъанбыз. Бирле 
школдан, башхала университетден 
хапар айтыр эдиле. Анабыз, атабыз 
да бизге  сёз айтмай  тынгылап 
турур эдиле. Биз бошасагъ а, хар 
бирибизге да  насийхат сёзле ай-
тып, махтап да кёллендирир эдиле. 
Сёзсюз, бизге  ол бек хычыуун 
кёрюнюучю эди. Аны себепли  со-
луу кюнлени барыбыз да ашыгъып 
сакълаучу эдик.

ШАУАЛАНЫ 
Орусбий, 

Къулийланы 
Къайсын атлы 

Малкъар къырал 
драма театрны 

артисти:

-Атабыз агъач 
уста эди. Ол дуни-
ясын алышханды, алай ол ишлеген 
затла уа бюгюн да юйде  турадыла, 
жюрютюледиле. Юйюмде да ол  
этген шинтик сакъланады. Манга 
ол бош  шинтик тюйюлдю, мени  
дууам кибикди. Бир магъаналы 
ишни къолгъа алырдан алгъа, аны 
къатына барып, сылайма,  узакъ 
жолгъа чыгъарыкъ болсам а, бир 
кесек олтурама.

МИНДИКЕЛАНЫ 
Света, 

юй бийче:

-Биз тёрт эгеч 
б о л а б ы з .  А р а -
бызда бир ахшы 
адет барды:  хар 
эрттенликден бир 
бирге сёлешип, бир бирибизден 
хапар билебиз. Дагъыда теле-
фонда  «Жууукъ къауумла», «Эгеч-
ле» деген бёлюмле бардыла да, 
а ла дан да т укъумда болгъан 
жангылыкъланы  билебиз, кимге 
болушлукъ, себеплик керек болса, 
аны тапдырабыз. 

 УЯНАЛАНЫ 
Марина, 

«Эльбрус» 
ресторанда аш 

этиучю:

-Биз юйюрю-
бюзде он адам 
бола эдик.  Ал-
гъын бирге жыйылсакъ, юйюбюзде  
уллу лахор, оюн, кюлкю узакъгъа 
эшитилиучю эди. Бюгюнлюкде уа 
бир жол бир эгечибизде, экинчи 
жол башха эгечибизде, къарында-
шыбызгъа да барабыз. Сагъатла 
бла  ушакъ этебиз, ол угъай да, 
онгу болгъан  ол юйде къалып, 
танг атхынчы хапар айтабыз. Бек 
хычыуунду.

ГАЙЫЛАНЫ 
Алик, 

къурулушчу:        

-Юйюр тёреле 
бек магъаналы-
дыла. Тёлюлени 
араларында бай-
ламлыкъла аланы  
хайырындан  сакъланадыла. Бизни  
анабызны къарындашы Уллу Ата 
журт урушха  къатышханды, аны 
себепли 9 май бизни барыбызгъа 
да  эм сыйлы байрамладан бириди. 
Ол сау заманда биз аны юйюнде 
жыйылып, шишликле этиучю эдик. 
Къоншулары, башха жууукълары да 
келиучю эдиле аны алгъышларгъа, 
хурметлерге. Ана къарындашыбыз 
ёлгенди, алай ол ахшы тёре уа  
къалгъанды.

                                                       
  ХОЛАЛАНЫ Марзият 

хазырлагъанды.

Сизни юйюгюзде 
къаллай тёреле бардыла?

Хар гитчени 
жюрегине ыз таба

«Жулдузчукъла» сабий сад Кёнделен элни 1-чи но-
мерли орта школуну къурамындады. Ол эки мекямгъа 
юлешинеди. Эки къаууму школну элни баш жанындагъы 
мекямда, бир къаууму уа элни ортасындагъы мекямда-
дыла. 1916  жылда, оптимизация болуп, Кёнделенни бир 
къауум школун бирлешдирип,  «Доттуланы Ахмат атлы  
1-чи номерли школ»къуралгъанды. Ол, бир жаны бла, 
эллилеге тап окъуна тюшеди. Сабий садны къауумлары-
ны бёлюнюую да, жашагъан жерлерине кёре, сабийле-
ни узакъгъа элтмезге тап келишеди. 

Билдириу

Эшитгеним-кёргеним

Энине: 1. Жапсарыу. 6. Гыржын. 7. Гырмык. 9. Атауулла. 11. Къууат. 12. Къазан. 13. Усхуртук. 
20. Къашылыу. 21. Жемтала. 22. Чалман. 23. Уруннган. 24. Чалыула. 26. Ырысхылы. 30. Чуракъ. 
31. Сууукъ. 32. Жумуртха. 33. Къатлау. 34. Урушуу. 35. Чырмауукъ. 

Ёресине: 2. Айыутос. 3. Ырыслау. 4. Гылмай. 5. Хыйсап. 8. Жугъушсузлукъ. 10. Жандауурлукъ. 
14. Холамлы. 15. Татарлы. 16. Акъсут. 17. Къытай. 18. Сенат. 19. Тамал. 25. Къасмакъ. 27. Раубазы. 
28. Лахорчу. 29. Къуллукъ.

ЭНИНЕ: 5. Кечеси бош адамны 
иши. 6. Эрттеги аскерчини ке-
реги. 9. Къайсын китабында ала 
къызарадыла дейди. 10. Адамны 
къагъытда сыфаты. 11. Эрттеги 
сауут-саба. 12. Атны «чачы». 16. 
Уллу сай табакъ. 18. Тюлкю териге 
алай да айтадыла. 19. Адамны 
биринчи баргъан ишчи жеринде 
ол сакълайды. 20. Бушуулукъ. 21. 
Тарлыкъ, къызгъанчлыкъ. 22. Кав-
каз миллетледен бири. 25. Биреу 
дуниясын алышханда, аны мюл-
кюне ие болгъан адам. 30. Алим 
къызыбыз Сарбашланы … . 31. 
Халкъ поэтибиз Созайланы … . 32. 
Ат хайыуанны тюрлюсю. 33. Сыйлы 
жылтырауукъ таш. 34. Ол дуния. 

ЁРЕСИНЕ: 1. Жолоучу аны бир-
гесине жюрютгенди. 2. Тери машок. 
3. Затдан ангылауу болмагъан 
адам. 4. Женгсиз кийим. 7. Малны 
иги тюрлюсю. 8. Къыш улоу. 13. 
Ойнап айтылгъан хычыуун сёз. 
14. Эришиуню бир тюрлюсю. 15. 
Ырахатлыкъ. 17. Тахтада ёсген 
тёгерек, къат кийимли битим. 23. 
Туугъан-туудукъ. 24. Тюрме. 26. 
Шаркъда бир-бир къыраллада 
тамата. 27. Ишни аллы. 28. Минги 
тау тийресинде тауну аты. 29. Сюр-
гюнде бизге къарындаш болгъан 
халкъладан бири.

Атны хапары 
Школну бошагъан жылымда, ол а 1971 

эди, Къабарты-Малкъар къырал универ-
ситетни къурулуш бёлюмюне кирир акъыл 
этеме. Тёрт экзамен берирге керек эди 
да, экисинден иги белгиле алама, ючюн-
чюсюнден ёталмай, ызыма къайтама. 
Экинчи жыл а аскерге барыргъа заманым 
жетеди. Алгъын жаш адамгъа аскерге 
бармагъан да айып эди.

Жаз башына дери къайда жубанайым 
деп, аны къайгъысына киреме. Ол заман-
да  Герпегежде ара мюлкде эки сауулгъан 
ферма, жылкъы, къойла кёп эдиле. Элни 
адамыны асламысы алада ишлегендиле. 
Атам да аладан биринде ийнек саууучу 
эди. Таналагъа къараргъа адам керекди 
деп, мени ары элтеди.

Сюрюучю, ийнек саууучу, арбачы да 
болуп иги кесек адам ишлегенди, мен да 
алагъа къошулама. Завферма уа Бёзюла-
ны Керимди. Ишинден ангылауу болгъан, 
адамлагъа сёзю ётген, къолунда ишлеген-
леге хатер эте билген киши. Ишчи жериме 
элтеди: «Бюгюнден башлап была сени 
боюнунгдадыла», - дейди, санап.

Элден фермагъа дери уа юч километр 
чакълы жол барды. Асламысын сюргю 
ичи бла ётерге керек болады. Танг атхын-
чы алайны ары барама, кече ортасында 
ызыма къайтама. Жауун, къар жаугъан 
кюнле болсала, ишден эсе жолда бегирек 
арыргъа тюше эди.

Эрттенликде маллагъа бичен салама, 
орунларын тазалайма. Бираздан тышына 
къыстайма. Кюн ортада уа арба бла силос 
келтирип, гыбыдышларына салама. Ин-
гирде таналаны жыяма. Алай эте, жубана 
турама. Бир кюн арбагъа жегерге эмилик 
ат келтиредиле. Узун иничке бел, ариу тор 
ат семизден тюгю окъуна жылтырайды.

Аны арбагъа юйретирге керекди. Сына-
улу малчыла улоуну силос оруннга тюшю-
редиле. Арбаны жанына къарт байталны 
жегедиле, экинчи жанына уа – эмиликни. 
Башына жюген салып, экеу болуп кюч-
ден келтиргендиле. Кюреше кетип, кёп 
къыйналып, аны да арбаны бир жанына 
жегедиле. Ол а асыры кийикден, ёрге-ёрге 
секирип, къачар акъыл этеди. Къанатлары 
болсала, учуп окъуна кетерик эди.

Арбагъа силос жюклей тургъан малчы-
ладан бири атны къоркъутама деп, сенек 
бла силдейди да, къалай эсе да тапсыз 
узалып, бир бутагъын атны сол жапхагъ-
ына сугъады. «Бош этдинг алай, атны 
жарасы хазна сау болмайды. Къапдынг бу 
ариу затны», - деп, адамла анга урушдула. 
Алай андан не хайыр, ол этеригин этди.

Жибердиле атны. Ол, юч аягъында се-
кире, бир жанына кетди. Ферманы ёрге 
жанында къыртиш бар эди, алайгъа жетип 
тохтады. Бираздан къарасам, жатып тура 
эди. Фермада ишлегенле андан къол жу-
угъандыла. Ёллюкдю деп къойгъандыла. 
Андан сора юч ыйыкъ озады. Атны узакъ-
дан кёре турама. Акъсагъанлай айланады. 
Кёбюсюнде уа жатыпды. 

Таналагъа ашатыргъа тартылгъан мир-
зеу бере эдиле да, андан челекни бели бла 
бир алып, атны къатына барама. Асыры 
къарыусуздан, ёрге окъуна къобалмайды. 
Ийнеден ётер арыкъ болгъанды, жарасын-
дан а ирини саркъып барады.

Фермада къара дарман кёп эди,  иринни 
сыгъып, андан салама. Бармакъ кирир 
эди жарасына, ичине тешик болуп. Мен 
алай эте тургъанда, ол жеринден окъуна 
турмады. Ашны да аллында къуйдум,  ин-
гир ала суу алып келип турдум. Бир кюн 
а ол,  ашны да тауусуп, ёрге къобуп тура 
эди, суу  иче.

ЛЕЙЛУН улу Х.

Водительле керекдиле
«Нальчикский транспорт» муниципал 

унитар предприятие шахарны ичинде   
автобусла  жюрютюрге  «Д» категориялы 
водительлени ишге чакъырады.

Иш хакъны ёлчеми 50 минг сомдан баш-
ланады, анга социал онгла да къошуладыла.

Сорлукълары болгъанла бу телефон 
номерге сёлешсинле: 8-964-040-20-02.

Ала банкда ишлегенлени жалгъан удо-
стоверенияларын хайырланадыла, бирде 
керти адамланы суратлары эмда керти 
мухурлары бла.

Документлени (буйрукъланы, письмоланы 
эм башхаланы да) жалгъан тюрлюлерин  
аланы керти болгъанларын бла къалгъан-
ларын билирге къыйын болурча жарашды-
радыла. 

Телефон номерлени алышындырадыла 
эмда кеслери окъуна аланы официал сайт-
лада тюз болгъанларын бла къалгъанларын 
тинтирге кереклисин айтадыла.

Тюрлю-тюрлю ётюрюк хапарла къураш-
дырадыла, асламысында уа сизни счётугъ-
уздан ахчаны ким эсе да урларгъа неда 
сизни атыгъыз бла кредит жарашдырыргъа 
кюрешеди, алай этгенлени тутаргъа болу-
шугъуз, деп алдайдыла.

Тюрлю-тюрлю сылтауланы юлгюге келти-

рип, ахчагъыз сакъланыр ючюн, аны Центро-
банкны «къоркъуусуз счётуна» ётдюрюгюз, 
деп алдайдыла. Кертиси бла уа, хыйлачыла  
айтхан ол «къоркъуусуз счёт» аланыкъыды. 
Ахча ётдюрюлгенден сора уа ала аны бла 
бирге гунч болуп къаладыла.

  Хыйлачыланы «ауларына» тюшмез ючюн,  
банкыгъызгъа сёлешип, сизни счётугъуз бла 
энчи шартларыгъыз не халда болгъанларын 
билирге боллукъсуз. Банкны  энчи телефон 
номери ахча картагъызны арт жанында 
жазылыпды.

Эсигизде болсун: Центробанкны ишчи-
лери кеслери кишиге сёлешмейдиле – ала 
жаланда сизни сорууларыгъызгъа жууапла 
берирге боллукъдула. Коммерциялы бан-
кланы ишчилери уа энчи шартларыгъызны 
излемейдиле, ахчагъыз бла байламлы со-
руула да бермейдиле.

Хыйлачыла  ахчагъызны тас этериксиз, 

уголовный жууапха тартыллыкъсыз деп 
къоркъутургъа кюрешедиле, башха амал-
ланы да хайырланадыла. Ала кимлеге сё-
леше эселе да, аланы абызыратыр, эслерин 
башха затха бурур ючюн, тюрлю-тюрлю 
амалланы хайырланадыла: жууукъларына 
сёлеширге къоймайдыла; телефонну къу-
лагъыгъыздан кетермегиз, деп къадаладыла. 
Алай бла, адамны ауарагъа къалдырып, ах-
часын берирча неда картасыны шартларын 
ачыкъларча этедиле. 

Аны себепли сиз танымагъан адам, башха 
тюйюлдю, ол банкны, ЦБ-ны, МВД-ны «иш-
чисимиди», ахчаны юсюнден айтып башлай 
эсе, олсагъат телефонну ёчюлтюп къоюгъуз.

Хыйлачыла кеслерини аманлыкъ ишлерин-
де ангыларгъа къыйын болгъан  амалланы 
эмда кёп адамны хайырланадыла, ол санда 
Центробанкны, МВД-ны, банкны къоркъу-
усузлукъ службасыны бла прокуратураны  
ишчилери да сундуруп.

Газетибизде илму тилибизни бай-
лыгъы эмда шатыклыгъы, анда къал-
лай сезимле, ангыламла сакъланн-
ганы эмда аны тюрк мурдорлуланы 
арасында буруннгулу болгъаныны 
юсюнден илму магъаналы матери-
алла дайым да басмаланадыла. Бу 
жол а Гуманитар тинтиуле бардыр-
гъан институтну илму къуллукъчусу 
Локияланы Жаухар нарт сёзле эмда 
айтыула бла байламлы оюмларын 
жазгъанды.

Нарт сёзле бла айтыула жашауда тюбе-
ген ангыламланы бирикдиредиле, бирге 
ушамагъан затланы да жууукъ этедиле, 
тёлюлени араларында байламлыкъны 
кючлейдиле. Алада бир бирге чюйре 
келген: батырлыкъ бла къоркъакълыкъ; 
адамлыкъ бла адамсызлыкъ; жашлыкъ 
бла къартлыкъ; аманлыкъ бла игилик; 
сабырлыкъ бла женгиллик; жигерлик бла 
хомухлукъ; байлыкъ бла къолайсызлыкъ; 
билим бла билимсизлик эм дагъыда 
башха ангыламла да тюбейдиле. Сёз 
ючюн, «Батыр бир ёледи, къоркъакъ минг 
ёледи», «Адам боллукъ жети жылда баш 
болур, болмазлыгъ а къыркъ жылда да 
жаш болур», «Жашлыгъында жашлыкъ 
этмеген, къартлыгъында башчылыкъ 
этмез», «Арыкъ токълуну айнытсанг, 
эрининги-бурунунгу май этер, аман 

адамны айнытсанг, эрининги-бурунунгу 
къан этер», «Аман сёзден бал чыкъмаз, 
аман кёзден май чыкъмаз», «Аягъы аман 
балчыкъ булгъар, тили аман халкъны 
булгъар», «Батыр – бир ёлюр, къоркъакъ – 
минг ёлюр», «Байны этеги жарлыны юйюн 
ояр», «Къолу базыкъ – бирни жыгъар, 
акъылы базыкъ – мингни жыгъар».

Белгилисича, къарачай-малкъар нарт 
сёзледе бла айтыулада, миллет жашлыкъ-
гъа не умут салгъаны, къартлыкъгъа не 
кёзден къарагъаны, таматагъа къаллай 
сый бергени да энчи шартланады. Алада 
таматагъа бийик сый берилгени эм къарт-
лыкъ адамны жашау жолуну бир ёлчеми 
болгъаны белгиленеди. Сёз ючюн, «Жаш 
келсе – жумушха, къарт келсе – тёрге», 
«Къартны бурунун сюрт да, оноугъа тут», 
«Къарт болгъан жерде берекет болур, са-
бий болгъан жерде оюн болур», «Къартны 
сыйламагъан къартлыкъгъа жашамаз».

Даулашсыз, адамны жашау жолунда 
жашлыкъ бла къартлыкъ бир жолну 
жюрюйдю эм нарт сёзледе да тамам 
белгиленнгенлей турады: «Къарт сабий 
кибикди» неда «Иги киши къарт болса, 
сабийлеге тенг болур» деп. 

Къартны сыйын бийик кётюрюу миллет-
де бурундан келген адетди. Не къууумда 
да, таматаны тёрде олтуртуп, алгъыш айт-
дыргъандыла. Аны ауузуна чапхан, сёзюн 

бёлген айыплы ишге саналгъанды. Ол 
хыйсапдан жаратылгъан болурла быллай 
нарт сёзле: «Къартлыкъ тёрге тартыр», 
«Къартны сёзю акъыл сёз, жаратмасанг 
да тынгылап тёз», «Къарт жашны юйрет-
месе, жаш къартха намыс эте билмез», 
«Таматасыз юйню оту жарыкъ жанмаз».

Халкъны кёлден чыгъармачылыгъында 
жашлыкъ бла къартлыкъны юсюнден чам 
айтыула да аз тюйюлдюле. Сёз ючюн, 
«Гыдай эчки суугъа къарай эди, энтта да 
жашма дей эди», «Алгъын къойла макъ-
ыргъан эте эдиле, энди уа ауузларын ачып 
къоядыла» дегенча. Быллай айтыулада 
адам кесини жыл санын оюмламай, за-
манда ажашыргъа болгъаны белгилене-
ди. Андан сора да, эр кишини бла тиши-
рыуну къартлыкъларыны суратланыуу бла 
байламлы чам айтыуланы да эшитирге 
боллукъбуз. Сёз ючюн, «Эр киши къарт 
болса – къарыусуз болур, тиширыу къарт 
болса – акъылсыз болур», «Эр киши къарт 
болса – санындан, тиширыу къарт болса 
– башындан». Алада эр киши жыл саны 
келе баргъанда сабыр оюмлай баргъаны, 
тиширыу а бираз женгиллик этерге бол-
лугъу да белгиленеди. 

Белгилей келгенибизча, нарт сёзле 
къартлыкъ кимге да келлигин, аны тыяр-
гъа, болжалгъа салыргъа амал болмагъ-
анын терен оюмлатадыла: «Ёлмесенг 
да, къартдамы болмазса?», «Къартлыкъ 
болжалсыз келир» деп да анстан айтыла 
болмаз. Быллай айтыуланы философия 
магъаналары адамны эсине терен син-
гнгендиле, ташда жонулуп жазылгъанча, 
ёмюрлеге сакъланадыла. 

Хыйлачыланы къалай билирге боллукъду?

Къарачай-малкъар 
нарт сёзледе ангыламла

Бетни басмагъа ТИКАЛАНЫ Фатима, ТЕМУККУЛАНЫ Асият, МАМАЙЛАНЫ Алий, КУРДАН-
ЛАНЫ Сулейман хазырлагъандыла.

Бир ыйыкъны ичинде

Амбулатория 
жангыртыллыкъды

Россейни МВД-сыны Наль-
чикде Управлениясы полици-
яда къуллукъ этерге чакъыра-
ды. Ич ишле органлагъа  РФ-
ни 18 жылдан 40 жылгъа дери 
инсанлары кирирге боллукъду-
ла.  Аланы саулукълары аскер-
де къуллукъ этерге жараргъа, 
сюд этилмезге тийишлиди. 
Кандидатны битеулю орта би-
лими болургъа, Сауутланнган 
кючледе къуллукъ этерге, ол 
орус тилни билирге, халатсыз 
жазаргъа керекди. 

Федерал законлагъа тийиш-
лиликде, ич ишле органлада 
къуллукъ этгеннге социал 
гарантияла бериледиле. Ол 
санда айлыкъ заманында 

тёленеди,  хакъ тёленнген  
солуу кезиу барды – 30 кюн. 
Ол къуллукъ этген жыллагъа 
тийишлиликде кёбейтиледи. 

20 жылдан сора пенсиягъа 
чыгъаргъа жарайды, РФ-ни 
Сауутланнган кючлеринде 
къуллукъ этген заман да тер-
геледи. МВД-ны системасыны 
вузларында хакъсыз билим 
алыргъа, къуллукъда ёсерге 
онгла бериледиле.

Соруулары болгъанла Наль-
чикде Байсолтанланы Алим 
атлы орамда 11 «А» мекямгъа 
келигиз, неда бу телефон но-
мерге сёлешигиз: 8-999-491-
91-68 (кадрланы бёлюмю).

Жууукъ заманда «Саулукъ сакълау» 
миллет проектге кирген «Саулукъ сакъла-
уну биринчи болушлукъ берген бёлюмюн 
игилендириу» къырал программагъа кёре, 
Кёнделенни амбулаториясына тынгылы ре-
монт этилликди, - деп билдириледи КъМР-ни 
Саулукъ сакълау министерствосуну пресс-
службасындан. 

Эки къатлы саулукъ сакълау учреждение 1963 
жылда ишленнгенди. Андан бери анга тынгылы 
ремонт этилмегени себепли ичи эм тышы да иги 
да тозурагъанды. Бюгюнлюкде аны участогуна 
алты минг адам киреди, ол санда иги кесек 
сабий барды. 

- Игилендириу ишлени кезиуюнде жылытыучу 
системаны, ток чыбыкъланы, инженер коммуни-
кацияланы да алышырыкъдыла. Аны бла бирге 
жангы излемлеге келиширча эм адамлагъа тап 
болурча, ичинде отоуланы да тюрлендирирге, 
жарыкъ эм эркинирек болурча этерге тюшерикди. 
Бусагъатда подряд организацияны келечилери 
аны ичинде сюртюу-бояу эм башха тийишли 
жумушланы хазырлап башларча къыстау кюре-
шедиле. Ала бошалгъанлай, биринчи къат иш 
башланырыкъды, - дегенди амбулаторияны баш 
врачы Маммеланы Марина. 

Саулай алып айтханда, быйыл Къабарты-Мал-
къарда тынгылы ремонт он саулукъ сакълау ор-
ганизациягъа этилликди. Аны бла бирге, миллет 
проектге кёре, алты элде амбулаторияла да иш-
ленирикдиле. Жангы организацияла толусунлай 
бюгюннгю излемлеге келиширикдиле эм «Аяулу 
поликлиника» амал бла ишлерикдиле.  Жылны биринчи жарымына 

«Заман» газетге жазылыу иш 
бара туруп, энчи аскер операция 
бардырылгъан жерде къуллукъ 
этген жашланы да унутмагъаны-
бызны билдире турабыз. Респу-
бликада Росгвардияда къуллукъ 
этген жашладан сорабыз газетни 
андагъы таулу аскерчилеге жетди-
раллыкъларын. Ала ол жумушну 
тамамларгъа айтханларындан 
сора, бир къауум газетге жаздыра-
быз, газетни ишчилери жыйгъан 
ахчаны хайыры бла.

Ала анда тынгылы къуллукъ 
этгенден сора да, бош заманлары 
болса, туугъан жерлерин унут-
майдыла. Миллет байракълары 

къабыргъада, таулу газетлери 
къолларында, бёрклеринде да 
сюйген журтларыны белгилери. 
«Заман» газетни эс салып окъ-
угъанла къарасуучу, жемталачы, 
лашкутачы жашладыла.

Газетден иги хапарла биле ту-
ругъуз, дейбиз биз жигит жашла-
рыбызгъа. Жер жюзюнде битеу 
къаугъала тохтап, ала бары да 
туугъан жерлерине хорлам бла  
сау-саламат къайтырларын сакъ-
лайбыз. Газетни корреспондент-
лери да, аскерчилени унутмай, 
тау эллеге терк-терк барып, хар 
бирини да туугъан элинден хапар 
билдире турлукъдула.

Нальчикде «Гладиатор» спорт залда Мал-
къар халкъны къыраллыгъы къайтарылгъан 
кюннге аталып 2010 жылда туугъан жаш-
ланы арасында дзюдодан  регионла аралы 
турнир бардырылгъанды. Аны баш судьясы 
Шауаланы Ханапий айтханнга кёре, Москва-
да болгъан терактдан сора 27-чи мартдан 
эришиулени 17-чи апрельге кёчюрген эдиле. 
Бу жол да чырмау чыкъды, мектепде окъуй 
тургъанла экзамен бере эдиле. Ол себепден 
кесибизни эм Шимал Осетия-Алания Респу-
бликаны дзюдочулары эришгендиле.

Эришиуле башланырдан алгъа дзюдочуланы, 
бу спортну сюйгенлени да алларында КъМР-ни 
Парламентини Физкультура эм туризм комите-

тини председатели Арсен Барагунов, республи-
каны спорт министрини орунбасары Заур Хежев, 
КъМР-ни Парламентини депутаты, боксдан 
спортну устасы  Мечукъаланы Алийхан, турнирни 
баш судьясы Шауаланы Ханапий сёлешгендиле. 
Ызы бла Хасанияны Маданият юйюнде миллет 
тепсеулеге юйреннген сабийле фахмулукъларын 
кёргюзтгендиле.

Эришиуле тийишлисича къуралгъанларын да 
чертип айтырчады.

Тырныауузну картингчилери КъМР-ни кар-
тингден кубогуну биринчи кезиуюне къатыш-
хандыла. Эришиуле Нарткъалада бардырыл-
гъандыла, Совет Союзну Жигити Михаил Арда-
шукович Яхогоевни хурметине аталгъандыла. 

«Эльбрус» спорт-техника клубуну картодромунда 
Тырныаууздан, Атажукинодан, Нальчикден, Чер-

кесскден, Невинномысскден, Курганинскден бла 
Шимал Осетия-Аланиядан да келген эллиге жууукъ 
спортчу къатышханды. 

Быйыл биринчи эришиуле болгъанына да къа-
рамай, Элбрус районну къаууму аламат эсепле 
кёргюзтгенди. Аланы хазырлагъан тренер Алексей 
Бабенкоду. Андан сора да, техника кереклисича 
тинтилип сыналгъанды. Къыйынлары да бошуна 
кетмегенлей, къауум битеукоманда эсепде 2-чи 
жерге тийишли болгъанды.

«Миллетли» бёлюмде Гюлюйланы Керим 1-чи 
жерни алгъанды. «Миллет юниор» деген бёлюмде  
Башийланы Къууанч – 1-чи жерни, Буштокъланы 
Исмайыл а 2-чи жерни алгъандыла.

Эришиуге къатышханланы араларында Баший-
ланы Къууанч эм тириледен экинчи болгъанды. Ол 
а бизни картингчилерибизни керти итиниулюклери 
болгъанына шагъатлыкъ этеди.

Экономикада бузукълукъ-
лагъа къажау ма дарланы 
толтургъан кезиуде РФ-ни 
ФСБ-сыны КъМР-де Управле-
ниясыны къуллукъчулары, ич 
ишле органланы келечилери 
бла бирге «Устазланы про-
фессионал усталыкъларын 
игилендириу ара» къырал 
бюджет учрежденияны Терк 
районда бёлюмюню баш-
чысы  А.В.  Кушчетеровну 
бла А.Т.Канкошев атлы орта 
школну устазы А.Б.Семеновну 
аманлыкъчы ишлерин тыйгъ-
андыла. 

Кюч ведомствону пресс-
службасындан бизге билдир-
генлерича, ала устазланы 

профессионал усталыкъларын 
ёсдюрюу программаны чекле-
ринде жалгъан документлени 
хазырлагъандыла. Алай бла 
бюджетге 2,6 миллион сом 
къоранч салыннганды. 

На льчикни шахар сюдю 
терсленнгенле РФ-ни УК-
сыны 160-чы статьясыны 4-чю 
кесегине бузукълукъла эт-
генлерин тохташдыргъанды. 
Анга кёре,  А.В.Кушчетеровну 
эркинлигин 3 жылгъа бла 6 
айгъа сыйырыргъа деген оноу 
чыгъарылгъанды. Ол битеулю 
низамлы колонияда тутуллукъ-
ду. А.Б.Семенов а 3 жылны 
бла 2 айны битеулю низамлы 
колонияда ётдюрлюкдю.

Эллеринден хапар алырча

Казнагъа къоранч салыннганды

Ишге чакъырадыла 

Шуёхлукъну кючлей 

Кезиулю хорламла


